
⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	ӨӨРИЙН ТУХАЙ ӨГҮҮЛЭХ НЬ

	Нэг өдөр зургаан ач минь намайг тойрон суугаад

	— Өвөө та бага байхдаа ямар хүүхэд байсан бэ? Эсвэл та угаасаа ийм буурал байсан юм уу, яриач дээ? гэж шалгааж гарав. 

	Миний инээд хүрч, би ч бас бага байхдаа ухаантай буурлууд энэ л чигээрээ төрдөг юм бол уу? гэж тэд нар шиг боддог байлаа. Тэгтэл одоо өөрийнхөө бага насны тухай үр ач нартаа ярих болдог байна. 

	Өөрийн тухай яриа маань ингэж эхэлсэн юм.

	— Өнгөрсөн үеэ эргэн санахад хөл нүцгэн бяцхан хүү нүднээ тусна. Беген голын дэнжийн гурван гэрийн дунд талынх нь манайх. Гэрийн сүүдэрт хар нохой маань зүүрмэглэх зуураа, толгой чихээр бүчих ялааг залхуутайяа үргээнэ. Хотноос холгүй хөгшин ингэ маань идшилнэ. Ижий минь үүдэндээ суугаад арвай тээрэмдэж цайруулан, үр хүүхэд биднийхээ хоолыг бэлдэнэ. Харин би л найз Касентайгаа голын уснаа дэгээ хаян сууна. Цагаан сараана цэцгийг хүрэн хөх өнгийн ургамал эмжиж, захаар нь ногоон шагшуурга ургасан нь голын дундах арал мэт харагдана. Ер нь сараана үнэхээр гоё шүү. Мяралзан туналзах дөлгөөн усан дунд ихэмсгээр толгойгоо ганхуулан хөвөх хун мэт санагдана. Хасгууд сарааныг «акка гюли» буюу «Хун цэцэг» гэдэг нь жирийн үг биш ээ.

	Касен бол надаас ах, биеэр өндөр, хүч тэнхээгээр ч дагуулахгүй. Тэр, Беген голын усанд шумбан сэлэх их л дуртай. Харин ижий минь, зургаахан настай намайг усанд сэлж сураагүй болохоор голд орохыг хорьдог байсан юм.

	Нэгэн халуун өдөр Касеныг гол руу явахаар нь би хүмүүсээс нуугдан түүнийг бараадлаа.

	Касен ч хувцсаа тайлан ус руу үсэрлээ. Усанд шунган далдарч явах нь атаархмаар сайхан ажээ.

	Би ч хувцсаа тайчаад гол руу үсэрлээ...

	Нүдээ нээгээд харвал би эрэг дээр хэвтэж байв. Миний амийг Касен л аварчээ. Үүнээс хойш Касен надад усанд яаж сэлдгийг зааж сургаж билээ. Тэгтэл Касеныг минь бөөн гай дайрсан юм.

	Тэр унага унаж давхиж байгаад хөлөө хугалчхав. Үүнээс хойш найз минь зөвхөн таягтай л явдаг болсон. Нэг сайхан хавар цаг юм сан, аянга цахилгаан нижигнэн аадар асгаран газар дэлхий өнгө сэргэн ногоорч яргуй цэцэг алаглан бүрхэв. Энэ ч, хүүхэд бидний хамгийн дуртай улирал шүү дээ. Бид өрсөлдөн гүйлдэж, хаврын цэцэг хурган чих түүнэ. Харин Касен минь гэрийнхээ гадна уйтгарлан биднийг харан сууна. Энэ нь далавчаа гэмтээсэн эрвээхэй лугаа адил санагддаг сан.

	Хөөрхий Касенаа бид бүхэн өрөвдөж цэцэг түүхдээ түүний хувийг заавал авчирч өгдөг сөн. Касен нэг өдөр хэдэн ширхэг шагшуурга авчирч өгөхийг надаас хүсэв. Би ч түүнийг нь дуртайяа авчирч билээ. Түүгээр Касен лимбэ хийж өөрийн зохиосон гунигтай нэгэн аясыг лимбэднэ. Энэ дуугаар өөрийн гуниг зовлонг дуулдаг байжээ. Хоёр жилийн дараа Касен бас сайн доомборчин боллоо. Түүний тоглолтыг бид бүү хэл томчуул ч дуртай сонсоно. Касен үнэхээр авьяаслаг хүүхэд байсан юм. Тэр бас эцгээ дуурайсан уран дархан хүн. Касены гараар урласан сайхан ээмэг, сондор бугуйвчийг хэн бүхэн андахаа болив. Бас ном сурлаа, «дуулгавартай хүүхэн» гэдэг үлгэрийг хэрхэн уншиж өгдөг байсныг би одоо ч сайн санаж байна. Тэр зөндөө олон уншиж өгсөн болохоор би бүр цээжээр мэддэг болоод үе тэнгийнхэндээ номоос уншиж байгаа юм шиг л ярьж өгдөг сөн.

	Манайх ядуу айл байсан юм. Би зундаа нэг баян айлд зарагдан, ялимгүй хөлс авч аав ээждээ тусалдаг байлаа. Өвөлдөө хүүхдүүд бидэнд хийх ажил олддоггүй. Харин орой бүр айлын туульч - акыны хайлан хэлэх туульсыг сонсох гэж очно. Дараа нь бие биедээ үлгэр ярьж, бас дуулалдана. Энэ бүхэн миний ирээдүйн бүтээл туурвихад анхны гүүр болсон юм. 1917 оныг би бас тодхон санаж байна. Октябрийн социалист их хувьсгал ялсан тэр жил манай хасаг нутагт ширүүхэн жил болж билээ. Урт өвлийн хүйтнийг ярихын ч хэрэг алга. Ядуучуудын бараг бүх мал нь үхэв. Манайх өлсөж үхэхгүйн тулд Темирлан тосгонд нүүж очсон юм. Тэнд ч мөн ялгаагүй өлсгөлөнд нэрвэгджээ. Тэндээсээ бид, төмөр замын Арысь станц хүрч, ачааны вагонд суун «талхны хот» гэж нэрлэгддэг Ташкент орлоо. Ингэж л анх удаа харь нутгийн том хотод хөл тавих минь энэ ээ. Би ихэд гайхав. Чулуун байшинтай. Хүмүүс нь ч гэсэн хүйтэн цэвдэг сэтгэлтэй юм шиг санагдана. Манай нутагт бол зочломтгой. Айл саахалтынхан найрсгаар мэндлэн, бие биеэ хүндэлнэ. Энд бол хүний газрын өлсөж ядарсан биднийг үл анзаарна.

	Манайхан, Ташкентээс 16 мод зайтай газар нэгэн баян айлд хөлслөгдөн ажиллах боллоо. Намайг авга ах маань өөртөө туслуулахаар авлаа. Авга Нуркожа маань талх барих газарт ажиллав. Би модыг нь хагалж, ус авчран пийшин галлана. Их ч удсангүй талхны тэр газар хаагдаж, авга ах маань улаан армид сайн дураар мордлоо.

	Хүнд хэцүү цаг байсан юм сан. Гэр орон маань зэвхийрч, намайг асрах тэтгэх хүнгүй боллоо.

	Иргэний дайн ч эхэллээ. Хүүхдүүд бид хэн нь дайсан, хэн нь нөхөр вэ? гэдгийг хэнээр ч хэлүүлэлтгүй сайн ойлгож байсан юм. Бид малгайдаа улаан таван хошуу хадаж, буу үүрч сэлэм зүүсэн хүмүүсийг сэтгэл догдлон үдэж билээ. Тэд бол үгээгүй ядуусыг өмгөөлөн тэмцэгч улаан армийнхан юм. Тэд хомхой шунаг баячуулаас эд агуурсыг нь хураан авч ядууст тараан өгдөг тэтгэгчид гэдгийг бид мэдэж байлаа. Бид улаан армийнхны эр зориг, баатарлаг үйлсээр бахархана. Тэр үед «хувьсгал бол ядуусын гар дахь аз жаргалын шувуу, харин баячуудад бол гамшиг» гэж ярилцахыг би анх сонссон юм.

	1919 онд Ташкент хотын Гани Муратбаев тэргүүтэй комсомолчид, асарч тэтгэх хүнгүй ядуу зүдүү өлсгөлөн хүүхдүүдийг цуглуулж дотуур байртай сургуульд оруулав. 15 настай би ч гэсэн дотуур байртай 14 дүгээр сургуульд орлоо. Ингэж би ном заалгаж, их ч удалгүй сонин сэтгүүл уншиж чаддаг болов. Манай сургуулийн ханын сонинд миний анхны шүлэг гарсан юм.

	1922 онд намайг Москва хот дахь дорно дахины хөдөлмөрчдийн их сургуульд суралцуулахаар явуулав.

	Би хөдөлмөрч ард түмний нийслэлд сэтгэл догдлон бууж билээ.

	Хувьсгал, энэ бол миний амьдралд ассан гэрэл гэгээ. Энэ л үеэс би дэлхийн хөдөлмөрчдийн их багш Лениний тухай шүлгээ бичиж эхлэв. Эдгээр шүлгүүд маань 1925 онд хэвлэгдсэн хасгийн зохиолчдын анхны эмхэтгэл «Үүрийн туяаны дуулал»-д нийтлэгдсэн юм.

	Би нэг өдөр Москва хотын байдалтай танилцаж яваад Тверийн цэцэрлэгт босгосон оросын агуу их яруу найрагч Пушкиний хөшөөг харангаа таньж билээ. «Энэ яруу найрагч, сайн сайхныг дуулагч байсан учраас бидний зүрх сэтгэлд үе улиран үүрд мөнх үлдсэн юм» гэж миний дэргэд зогсож байсан буурал тэргүүнтэй хүн өгүүлэв. Би ч бас хасгийн алдарт дууч Абайг дурсан санав.

	«Суут хүмүүс бие биеэ хаанаас ч олж хардаг юм» гэж миний ард түмэн ярьдаг. Үнэхээр ч Абай, Пушкинийг олж харжээ. Тэр, түүний олон бүтээлийг эх хэлэндээ хөрвүүлсэн юм.

	Би 1923 онд амралтаараа төрөлх тосгон Бегендээ очсоноо тодхон санаж байна. Эхлээд галт тэргээр туркестан орж, тэндээсээ 80 мод газар мориор явж очиж билээ. Замдаа айлаар буух бүрийд хөл нүцгэн хүүхдүүд гүйлдэн дагаж, миний хот маягийн хувцсыг ихэд сонирхоно. Би тэднийг цөмийг нь тэврэн, та нар сайхан цагт төржээ. Бүгдээрээ эрдэм ном сурч, хүн шиг амьдрах болно гэж хэлмээр санагдаж байж билээ... Зүрх сэтгэл минь баяр хөөрөөр дүүрэн. Дайралдсан бүхэнтэй амар мэндийн дараа Москвад үзсэн харснаа л сэтгэл догдлон ярьдаг, дуулдаг байлаа.

	Миний мэдсэн, сурсан бүхнийг миний ард түмэн мэдээсэй гэж хүснэ. Ийм учраас би үзгээ барьж өгүүллэг бичиж эхэллээ. Ингээд 1927 онд миний өгүүллэгийн эмхэтгэл хэвлэгдлээ. 1929 онд хүүхдэд зориулан, ардын аман зохиолоос сэдэвлэн бичсэн «Алтан хараацай» гэдэг шүлэглэсэн үлгэр маань ч гарлаа. Ингээд л бусад ном зохиолууд маань удаа дараа хэвлэгдэн гарсан юм. Миний бичсэн 40 гаруй бүтээл туурвилын нэлээд нь хүүхдүүдэд зориулагдсан юм...

	Миний номыг уншсан багачууд намайг байн байн урьдаг байлаа. Нэг удаа намайг төрөлх тосгоны сургуулийн хүүхдүүд урихад би Бегендөө дахин очиж билээ. Баяр баясгалан, аз жаргалаар бялхсан Бегены шинэ үеийнхэнтэй танилцаж, найз Касеныхаа ач хүү Турештай ч уулзлаа. Тэр хүү, өвөг эцэг шигээ доомбор тоглоно. Уран тоглолт, уяхан дуу нь миний сэтгэлийг хөдөлгөв. Би бага насаа Касеныгаа дурсан найз нөхөртөө зориулсан шүлгээсээ уншлаа.

	Бегены сургуулийнхан намайг хүндэт пионер болгож улаан бүч зүүж цагаан сараанын баглаа бэлэглэлээ.

	Дараа нь хүүхдүүдтэй хамт Беген голын эргээр явлаа. Урьд 7-8 сард голын ус татраад бараг усгүй шахам байдаг сан. Тэгтэл одоо усаар дүүрэн байна. Хэдэн зуун га усжигдан хөвөн, усан үзмийн талбай болжээ. Урьд цагт эндээс саваа байтугай ташуурын мод ч олоход бэрх байв. Тиймээс ч энэ газрыг «жалгыз агаш» буюу «Ганц модот» гэж нэрлэдэг ч байсан юм. Тэгвэл одоо зулзаган ногоон ойтой залуу хотхон болж хүн ард нь ч шинэчлэгджээ.

	Нэг өвгөнөөс та хэдэн настай вэ? гэж асуухад

	— Би мянган настай гэж хариулсан гэдэг. Тэгэхээр хүмүүс гайхан:

	— Үгүй байлгүй, харин зуу л хүрч байгаа байх гэхэд:

	— Би сайн үйл, сайхан уулзалт бүхнээ нас нэмлээ гэж тооцдог юм гэж өвгөн хариулсан гэнэ ээ. Би ч гэсэн ялгаа нь юу билээ. Төрөлх тосгондоо очиж, аз жаргалтай амьдарч байгаа хүүхдийг нүдээр үзэж уулзсанаа бүхэл бүтэн нас нэмлээ гэж тооцож байна.

	 

	Утебай Турманжанов

	ЗАЛХУУ КАРАШ

	Кебекбай өвгөн үүрийн таван жингээр босож, өглөөний сэрүүнд морь малдаа өвс хадаад буцаж ирэв. Бөгтөр хөгшин Ажар авгай нь оодон сүүлт, хар үнээгээ гаднаа сааж суулаа. Өвгөнийг хадуураа гэр түшүүлж тавиад ороход, Караш хүү, гүн нойрондоо дарагдан дугжирч байлаа.

	— Хөөе, Кебек гуайнх өнөөдөр үнээгээ бэлчээрт гаргахгүй өнжих юм уу? гэж үхэрчин хүүгийн дуу гаднаас хадав. 

	Өвгөн сонсоод ач хүүгийнхээ толгойг илж,

	— Караш аа! Хүү минь, бос бос! Үнээгээ сүрэгт нь нийлүүл. Эмээ нь алийн болгон руу гүйх вэ? гэхэд, Караш суниан хөрвөж байснаа,

	— Өвөө та үнээгээ хөөгөөд яв л даа... Тэр чинь мөргөдөг юм, би айгаад байна... Миний хөл өвдөөд байна гэж цааргалав.

	Кебекбай өвгөнийг үнээгээ туугаад явахад Ажар авгай ёолсоор орж ирээд галдаа цуцал нэмлээ. Тэгтэл харий Караш өвчтэй гэсэн хөлөө аль хэдийн мартаад үсрэн босож гэрээсээ гүйн гарлаа. 

	Эмээ нь хараад,

	— Караш, миний хүү, тэр хувин аваад цай чанах ус бариад ир! Миний хүү, яваад ир! гэж гуйхад

	— Эмээ, та өөрөө усаа авчир л даа. Миний гар өвдөөд байна... Хоосон хувин ч даашгүй гэж шууд хэлчхээд цааш гүйж гарлаа.

	«Дахиад л намайг дуудаж, юманд зарах вий» гэхээс Карашийн үстэй толгой нь арзайна.

	Өглөөний энэ сайхан цагт хүн бүү хэл, шувуу, эрвээхэй, шоргоолж, мэлхий, хорхой шавж хүртэл нойрноосоо аль хэдийн сэрж, амьдралын төвөгтэй ажилдаа орсон үе байлаа.

	Караш, өөртэйгөө үргэлж шагай тоглодог Темир найзындаа очив.

	Найз нь гадаа нүүр гараа угаагаад хунгийн дүрс хатгамалтай цагаан алчуураар арчиж байв. Караш гэнэт түүнийг хараад өнөө өглөө нүүр гараа угаагүйгээ санав. Тэгээд нүүр халтар байвал эвгүй юм гэж бодоод хашааных нь гаднаас:

	— Темир ээ, хоёулаа шагайгаар тоглох уу? Тэр бутны дор тоглоё, тэгэх үү? гэв. 

	Тэгтэл Темир том хүн шиг,

	— Үгүй, над хийх ажил зөндөө. Сартай хүрэгч үнээгээ сүрэгт нь нийлүүлнэ. Тэгээд цайгаа ууна, дараа нь тугалдаа өвс өгнө. Чамтай тоглох зав даанч алга гэв.

	Найзынхаа энэ үгэнд Караш уурлаж хашааных нь хаалгыг саван одлоо. 

	Тэрээр жалгын цаана суудаг Кайрош найзын руугаа гүйж очвол найз нь малын хэвтэр, шавхайг арилгаж дуусаад хүрзээ цэвэрлэж байлаа.

	— Кайрош оо, нааш ир! Наад хүрзээ орхиод хүрээд ир. Хоёулаа шагайгаар тоглоё. 

	Нөхрийнхөө ингэж хийх юмаа олж ядан сэлгүүцэж яваад дургүй нь хүрсэн Кайрош:

	— Чамтай тоглох зав алга. Би эмээдээ тусалж байна. Газар зөөлөн чийгтэй байхад ухаж, сонгино, өргөст хэмхийнхээ үрийг суулгасан минь дээр. Би чамтай тоглоод явчихвал эмээд минь хэн туслах бил ээ дээ? Чи цаагуураа явж өөр ажилгүй хүүхэд олж тогло! гэж хээвнэг хариулав.

	— Үгүй, мөн их ногоочин гарав аа гэж Караш эгдүүцэн хэлээд: — Үгүй чамд газар ухаж сонгино. өргөст хэмх ч гэх шиг ногооны үр суулгажий байх одоо сайхан байна гэж үү дээ? Айгаад байх юмгүй, наад ажлаа орхиод миний хойноос гүйгээд оч! гэчхээд гуяа алгадан гүйгээд явчхав.

	Түүнийг сувгийн дээрх гүүрээр гүйн гарахад усанд нь тайван хөвж байсан галуу, нугас шувууд гуаглалдав. Энэ сувгийн нөгөө дэнж дээр, шагай тоглоно гэвэл идэх хоолоо ч мартдаг Тураш найзынх нь гэр байдаг байлаа. Караш тэднийд ойртон очвол Тураш, хар тодол шувуунд модоор үүр хийж байлаа. Мэдээж Карашийн дургүй хүрч «Тураш хүртэл ажил хийдэг болчхож» гэж гайхан хажууд нь баахан харж зогссоноо:

	— Тураш, чи банз хөрөөдөж ингэж гараа чилээж байх ямар хэрэг байна даа? Чамайг үүр засаж өгсөнгүй гээд л тэр хар тодлууд үүргүй болчих уу даа? Наадахаа боль, боль. Хоёул явж шагайгаар тоглоё. Шагайгаар тоглох ёстой гоё шүү дээ гэв. 

	Тураш хөмсөг зангидан:

	— Заримдаа шагай нясалж суухаас ажил хийх хавьгүй сайхан байдаг юм. Хар тодол бол хүний найз нөхөр юм шүү гэж багшийн хэлснийг чи мартав уу? Хар тодол, царцаа зэрэг хортон шавжийг идэж устгадаг юм. Бид түүнд туслах ёстой, тэд бэлэн үүрэнд өндөглөдөг. Чи дандаа л шагай, шагай л гэж явах юм тийм л тоглох дуртай юм бол ганцаараа тоглохгүй юу гэж хэлчхээд «Энэ залхуутай өөр юу ч ярих вэ дээ» гэсэн янзтай үүрээ дархлан суулаа.

	Энэ өглөө Караш хаашаа ч яваад, өөдтэй юм дуулсангүй. Ядарч хөлс нь гоожин, гэдэс нь өлсөж уур нь хүрсэн ч Караш хавь ойрынхоо айлуудыг эргүүлдсээр л байв.

	— Аа би чинь Жалдыбай найзындаа очоогүй юм байна шүү. Тэр ч миний өрөөсөн дугуй шүү дээ. За ямар ч л гэсэн тэр бид хоёрт хийх юм юу л байгаа аж дээ. Караш ингэж бодоод өндөр модны сүүдэрт барьсан гэр лүү нь харайх зуураа, шагайгаа гарган бэлдэж явлаа. Тэгтэл Жалдыбай мод алмасдаж гадас хийж суулаа. Ажилдаа улайраад өөрийг нь анзаарсангүйд Караш итгэж ядан «үгүй энэ чинь, би зүүдэлж байна уу. Жалдыбай маань мөн гэж үү? Аль эсвэл түүний дээлийг өөр хүүхэд өмсөөд сууж байна уу?» гэж гайхан алхаагаа татав.

	Тэр бол үнэхээр Жалдыбай байв. Тэр гадсаа хийж дуусаад л сая Карашийг дэргэдээ байгааг мэдэв.

	— Энэ гадаснуудаар юу хийх гэж байна гэж чи бодож байна? гээд Жалдыбай инээмсэглэн,

	— Би үүгээр тарьсан цэцгээ тойруулж хашаа барина. Тэгвэл тахиа ч орж чадахгүй, хүүхдүүд ч гишгэлэхгүй аятай байхгүй юу гэв. 

	Караш дэмий л бүлх залгисан мэт зогсоно. Түүний толгойд ямар нэгэн шинэ мөртөө ойлгомжгүй бодол хойно хойноосоо оров. «Хүн болгон ямар нэг ажил хөдөлмөр хийж байхад би л гэж ингэж явдаг, ер нь гэртээ харьж эмээдээ тусалъя» гэж шийдэв. Харих замдаа Караш урьд нь огт анзаардаггүй байсан эргэн тойрныхоо юмыг гэнэт мэдэрлээ. Болжмор шувуу үүр барих гэж навч зуун нисэж харагдана. Бусад шувууд ч гэсэн ойн дээгүүр ялаа шумуул хөөцөлдөн эргэлдэнэ. Карашийг ойртон очиход тэдгээр шувууд түгшүүр зарласан жиргээнээр түүнийг хөөж байлаа. Учир нь шувууд тэнд үүр засаж өндөглөсөн байжээ.

	Зэрлэг зөгий бутнаас бут, цэцгээс цэцэг дамжин шүүс цуглуулан ниснэ. Түүнээ амтат бал болгох гэж үүрэндээ аваачин хурааж байлаа. Караш бас довын энгэрт барьсан үүрийнхээ хог новшийг цэвэрлэж, нааш цааш гүйлдэх шоргоолжийг харав. Хурдлан гүйх тэдгээр жижигхэн хар шоргоолжнууд биеэсээ том, ямар нэгэн юм чирч гулдарч явна. Зүгээр дэмий сэлгүүцэж байгаа ганц ч шоргоолж үгүй байв.

	Энэ бүхнийг нүдээр харсан Караш ичих шиг болж царай нь улайн нүдний нь нулимс хүрээлэв. Шулганан жиргэх болжмор, уйгагүй ажилч зөгийг бодох бүр Карашид дэндүү ичгэвтэр санагдана...

	Маргааш өглөө нь Кебекбай өвөөг босоход ач нь алга байлаа. Өвгөн цонхоороо харвал Караш ямар нэг дуу аялан, оодон сүүлт үнээгээ туусаар хашаанаас гарч явлаа.

	— Овоо доо, хүү минь, овоо гэж өвгөн Кебекбай баярлан өгүүлэв.

	ЦАГААН БОТГО

	Турашийг бага байхад гэр нь Арыс буудлын ойролцоох жижигхэн хотод байдаг байжээ.

	Тэндээс холгүй тэмээ үржүүлэх сангийн аж ахуй байдаг байв. Сангийн аж ахуйн ажилчид ажил төрлөөр хот орохдоо тэмээ унаж ирнэ.

	Тэгээд ч Тураш тэмээнд дасаж айхыг байжээ.

	Тэгтэл нэг өглөө хажуугийнхаа айлын гадаа урьд огт үзэгдээгүй аймаар урт хүзүүтэй, цагаан амьтан байхыг хараад гайхжээ. Хун юм уу? гэтэл далавчгүй, хоёр бөхтэй, бас дөрвөн хөлтэй ажээ. Анааш юм уу гэтэл алаг зүстэй биш, зураг дээр үзсэн анаашнаас нэг л өөр байжээ. Тэр сонин амьтны дэргэд айлынх нь жаал Медей зогсож байлаа. Тураш зориг гаргаж ойртож очвол, биеэсээ урт эв хавгүй хөлтэй ажээ. Уруул сэтэрхий тэр амьтны чих нь соотгонож, навшгар хамар нь сарталзан байлаа. Түүний том дугариг гялалзсан хар нүдийг л хараад баймаар санагдав. 

	Тэгтэл Медей хүрч ирээд:

	— Чи үүнийг үзэх гээ юу? Юунд айгаад байгаа юм бэ? Чамайг ямар бариад идчих үү? Энэ чинь ботго шүү дээ. Харин эхээс гараад хоёр сар ч болоогүй байгаа юм аа. Одоогоор таварч ч чадахгүй, хазаж ч чадахгүй. Ойртоод оч. Тэгээд илсэн ч болно. Их номхон. Тураш гайхалзан ботгоноос нүдээ үл салгана. Сүлжмэл улаан туузан цэцэгтэй ногт ботгоны жижигхэн толгойд тун ч сайхан таарчээ. Бас согсоо цомцгийг нь эрээн туузаар ороож, хүзүүнд нь жижигхэн гурвалжин сахиус зүүсэн байлаа. Энэ сахиус тууз нь түүнийг ямар нэгэн гай тотгороос хамгаалах гэсэн малчдын уламжлан ирсэн заншил байжээ.

	— Чи энэ ботгыг хаанаас авав? гэж Турашийг найзаасаа асуухад

	— Үгүй, энэ чинь минийх биш. Өчигдөр манай ах, сангийн аж ахуйгаас энэ ботгоны эхийг унаж ирсэн юм. Одоо тэр ингэ манай цаана идшилж байгаа гэж өчив. Медей ботгоны толгойг илэхэд, ботго шөмбөгөр хошуугаараа гарыг нь шөргөөснөө алгыг нь үнэрлэн долоов.

	— Энэ ботго хужирсчхаж. Ер нь тэмээ хужир шүүтэй нуурын захаар ургасан ургамал идэх дуртай байдаг шүү дээ гээд өвс зулгааж өгсөнд дуртай нь аргагүй идэв. Тэр ботго өвсөө идчихээд уртаар уянгалуулан буйлав. Тураш айн цочихдоо араадаа огло харайсанд

	— Чи юун аймхай юм бэ, туулай шиг гэж Медей даажигнан, — Юунаас нь айсан юм бэ? Энэ чинь зүгээр л эхийгээ хөхөх гэж дуудаж байхгүй юу даа гэж инээмсэглэн хэлэв. Медей ботгоныхоо ногтыг тайлан хүзүүгээр нь тэвэрч

	— Тэмээ бол их цэвэрч амьтан байгаа юм гээд энэ тэнд нь наалдсан өвсийг нь авч хаяв. Тэгээд дахин өвс зулгаан аманд нь ойртуулахад ботго тэр дор нь идчихээд дахиад л идэх гэж тэмүүлэх ажээ. Ботго өвсөнд амтшаад эхийгээ түр мартав бололтой. Тэгснээ хүзүүгээ сунган, уртын дуу аялах мэт дахин буйлна. Ботгоныхоо буйлах дууг эх нь сонсоод хүрч ирэв. Ботгоо энхрийлсэн нүдээр харж толгойноос сүүлийг нь хүртэл үнэрлэнэ. Ботгоо ховдоглон хөхөж цадахад, эх нь амрахаар хэвтэв.

	Тураш, Медей хоёр ч түүнийг үргээж босгохгүйг хичээж холдон явлаа. Цагаан ботго үзсэн тухайгаа Тураш орой нь эмээдээ ярихад түүнийг дэргэдээ суулгаад

	— За хүү минь, сонсож бай! гээд ийн өгүүлэв. — Тэмээ бол хасгуудын хамгийн хайртай үнэтэй малын нэг. Энэ учиртай. Чи бодоод үз л дээ. Тийм номхон, шалмаг, ачааг юу л бол юуг зөөж даана, өлссөн ч цангасан ч тэсвэрлэнэ. Бүтэн сар ч ус уухгүй явж чадна. Дашрамд хэлэхэд манай ард түмэн хамгийн чадалтай, хамгийн самбаатай хүүхдийг тэмээтэй зүйрлэж нэрлэдэг нь ерийн үг биш юм шүү. «Ачааны хүндийг тэмээ зөөнө, ард түмний дарамтыг баатар хөнгөлнө» гэж настнууд ярьдаг юм. Эрт цагт тэмээний зөөлөн, торгомсог ноосоор утас ээрч, хувцас хунар нэхэж өмсдөг байсан юм. Одоо хасгуудын дуртай ундааны нэг нь ингэний сүүгээр хийдэг хоормог юм. Тэмээний тухай ард түмний зохиосон үлгэр домог, зүйр, цэцэн үг өдий төдий бий... Хүү минь, чи нэг шунахай баян худалдаачны хулгайлан авч, харийн хүнд худалдагдан, зовж зүдэрсэн хөөрхий ботгоны тухай дууг бишгүй л сонсоо биз дээ. Эх хүн хүүхдээ «ботгохон» минь гэж өхөөрддөг. Ганган сайхан хүүхний нүдийг ботгоны нүдтэй зүйрлэн ярьдаг. Чи ботгоны нүдийг харсан биз дээ.

	Эмээгийнхээ энэ яриаг сонссон Турашийн санаанаас цагаан ботго огт салсангүй.

	Тэр хүү ботгыг дахин үзэхээр гүйн гарав. Тэгтэл ингийг настайвтар нэгэн хүн унаж, ботгыг дагуулан яваа харагдав. Энэ бол Медейн авга ах буцаж яваа нь тэр байлаа.

	БҮЖИГЧИН ТОГОРУУХАЙ

	Карашийн хөрш нь нэг ангид сурдаг Умиртай гэдэг хүүхэд байлаа. Умиртай үнэнхүү зугаатай хүүхэд билээ. Тэр байнга шинэ зугаатай тоглоом бодож олно. Ер нь хүүхдүүд хуучин тоглоомоороо ч гэсэн түүнтэй тоглох дуртай.

	Умиртай ёстой жүжигчин хүн л гэсэн үг. Тэр өнөөдөр сонссон, харснаа маргааш нь яг л дуурайж гарна. Тэгэхдээ яг л адилхан шүү, ямар инээдтэй гэж санана. Тэр эмээгээ яг дуурайхыг нь яана. Асуултын тэмдэг шиг бөгтийж хоёр гараараа ууц нуруугаа дарж «ёх ёх, энэ муу ууцыг ээ» гэж яг л хөгшин хүн шиг дуугарч элэг хөшөөнө.

	Умиртай бас тахиа шиг гоогочиж, тугал шиг мөөрч, муур шиг дуугарч, гөлөг шиг гасалж гангинаж ч чадна.

	Нэг удаа манайханд хотоос жүжигчид ирж тоглолоо. Умиртай бүр тайзны араар очиж жүжигчдийг ихэд шохоорхон ажиглаж байсан юм. Тэгээд тэднийг дөнгөж буцмагц л хотын тэр жүжигчдийн тоглосон концертыг хүүхдүүдэд яг л тоглож өгөх нь тэр. Үүнээс хойш л манайхан Умиртайг «манай жүжигчин» гэж нэрлэдэг болсон юм.

	Нэг өдөр эмээ нь ачийгаа дагуулан хот оржээ. Умиртай тэнд зурагт радиогоор бүжгийн сургуулийн сурагчдын тоглосон «Хунгийн дэгдээхэйн бүжгийг» үзжээ. Энэ бүжиг Умиртайд их л сайхан санагдаж буцаж ирээд түүнийг сургуулилан тоглохоор шийджээ. Ингээд л нарийн шилбэтэй, урт хүзүүтэй охидыг сургуулийнхаа клубт цуглуулж, өвөөгийнхөө хуучин хөөрөгт хөгжимд өөртөө таалагдсан аль нэг ая тоглож бүжгээ сургуулилж гарав. Зарим охид ичиж зугтана. Гэвч Умиртай хаширсангүй, уйгагүй хөөцөлдөн болохгүй нэгийг нь халж солин сургуулилсаар л байлаа. Ингээд л сургуулийн сайн дурын уран сайханчдын концерт тоглоход бэлэн боллоо. Умиртай «хунгуудаа» бүжиглүүлэв. Охид хөлөө нугалан, хүзүүгээ сунган чадах ядахаараа бүжив. Тэд хунтай адил сайхан бүжиглээгүй ч гэсэн үзэгчид алга ташин үзсэн юм.

	Дараа нь бас нэг сонин явдал болов. Хавар цаг байсан юм сан. Манай айлын Айтжан ах авд яваад буцаж ирлээ. Айтжан ах сайн анчин төдийгүй бүх араатан жигүүртний зан авирыг мэдэхээс гадна мөрийг ч анддаггүй хүн. Бас дууг нь ганц сонсоод л ямар амьтан болохыг ялгана. Хүүхдүүд ч түүнд их сайн, ан аваас ирмэгц нь л амдан гүйлдэж очно.

	Тэр удаа хүүхдүүд түүнийг хүрээлэн авлаа. Тэрээр тэдэнд ямар нэг урт хүзүүтэй хачин шувуу өгсөн нь түүний хошуу эвхдэг тонгорог шиг санагдаж билээ. Хүүхдүүд ч үзээгүй шувууг их л гайхан зогслоо.

	— Энэ бол тогорууны дэгдээхэй, далавч нь гэмтээд нисэж чадахгүй байна. Бас баруун хөлийн нь савар гэмтээд гишгэж ч чадахгүй, их л хөндүүр бололтой. За авцгаа, арчилж эдгэрүүл. Түдэлгүй та нарыг хаашаа л бол тийшээ дагаж явдаг болно. Та нартай тоглож бүжиглэдэг ч болно гэж Айтжан ах хошигнов. Тогорууг бүжиглэнэ гэдгийг сонсоод хүүхдүүд баярлалдав. Тэд сайхан бэлэг өгсөн анчин ахдаа талархаад тогорууг шууд Умиртайд аваачиж,

	— Бид чамд шавь авчирлаа. Чи эхлээд эмчилж эдгэрүүл, дараа нь бүжиглэхийг зааж сургаарай гэж өгөв.

	Умиртай эмээтэйгээ хамжиж тогоруухайн гэмтсэн далавч хөлийг боолоо. Тогоруухай анхандаа хүнээс их л бишүүрхэж байв. Гэвч Умиртай түүнийг уйгагүй арчлан өд сөдийг нь илж таалан байсаар өөртөө дасгав. Хоёр долоо хоногийн дараа тогоруухай жаахан доголон боловч овоо явдаг боллоо. Тогоруухай хөлийнхөө боолтыг авах гэж хошуугаараа оролдохыг хараад эмээ нь

	— Одоо хөлийнх нь боолтыг ав, ав, хөл нь эдгэж гэсэнд Умиртай боолтыг нь тайлахад тогоруухай хөнгөн хөнгөн алхан явлаа. Тогоруухайн дуртай хоол нь мэлхий, гүрвэлийн зулзага байв. Хүүхдүүд ер залхууралгүй сувгаас мэлхий, жараахай түүж, чулууны завсраас гүрвэл барьж ирнэ. Их ч удсангүй тогоруу эдгэрч өд сөд нь өнгөлөг сайхан болов. Тэгээд хүүхдүүдийг хаашаа л бол тийшээ даган далавчаа дэлэн дэгдэн гүйх нь өөрт нь ч гэсэн их л зугаатай мэт байдаг байв.

	Умиртай тогоруухандаа «хичээл» зааж сургахаар шийдэв. Тэгээд өдөр бүр хоолыг нь өгөхдөө өөрийгөө тойруулан дэгдүүлээд, дараа нь хөөрөгт хөгжимд хөгжөөнтэй ая сонсгодог болов. Тогоруухай ч дороо л дасаж танил аяа сонсонгуут хүрч ирдэг боллоо. Ирмэгц нь Умиртай урагш хөлийг нь гулгуулан алхуулж, баруун зүүн тийшээ эргэлдэхийг тогоруундаа заана. Тогоруухай ч сайн бүжиглэвэл түүнийг хамгийн дуртай амттанаар хөхүүлэн шагнаж, өд сөдийг нь илбэн эрхлүүлнэ. Үүнд нь тогоруухай үнэнхүү дуртай байдаг байлаа. Тэгээд урамтай нь аргагүй догь гэгч алхлах нь ёстой л элэг хөшөөнө. Ингэ ингэсээр тогоруухай хөгжмийн танил ая сонсонгуут бүжиглэдэг боллоо. Умиртай энэ тухай хүүхдүүдэд юу ч хэлэлгүй тэднийг гэнэт баярлуулахаар шийджээ. Ингээд хоёр сарын дараа, Умиртай «Өнөөдөр тогоруухайн бүжигтэй ирж үзэцгээнэ үү?» гэсэн зарлал бичиж, хагас сайн өдөр клубийн үүдэнд хадлаа. Энэ зарлалыг мэдээж хэрэг Умиртайн найз нөхөд хамгийн түрүүнд үзээд «Түргэлээрэй! Клубт цугларцгаа» гэж айлаас айлд зарлан гүйлдэв. Тэднээс яах гэж байгааг асуухад их л бардмаар «Өнөөдөр клубт жүжигчин Умиртайн сургуультай тогоруухай тоглоно» гэж хариулж байлаа... Хөшиг нээхэд (Хоёр цагаан даавуу залгаад оёчихсон) тайзан дээр хөөрөгт хөгжим барьчихсан Умиртай сууж харагдав. Түүнийг хөгжөөнтэй ая дарахад тайзны араас хүзүүндээ улаан туузан цацаг зүүсэн тогоруухай гарч ирлээ. Үзэгчид хөгжилдөн алга ташихад тогоруухай ер тоосон шинжгүй бүжиглэв. Түүнийг бүр огт алдалгүй бүжихэд Умиртай урамтай нь аргагүй байв. Цугларагсад инээд алдан алга ташин шуугилдав. Хөгжмийн ая зогсоход тогоруухай тайзны араар далд орлоо. Жүжигчдийн хувцаслаж бэлтгэл хийдэг өрөөнд Умиртай тогоруухайгаа өхөөрдөн илбэж байлаа. Үзэгчдийн алга ташилт нижигнэсээр л байлаа. Умиртай тогоруу хоёр дахин тайзан дээр гарч тоглов. Ийм амжилттай болно гэж Умиртай өөрөө ч бодоогүй ажээ. Үүнээс хойш тэр тогоруухай хүн бүхний хайрыг булааж байлаа. Хүүхдүүд ч тэр жүжигчин тогоруухайн амтат хоол мэлхий, гүрвэл, жараахайг дуртай нь аргагүй олж авчирч өгдөг болсон юм.

	АЛМАБЕКИЙН АЛДАА

	«Устай газар ургацтай, ургацтай газар амьдралтай» гэж настнуудын ярьдаг нь учиртай.

	Үзэсгэлэнт сайхан Сыр-Дарья мөрний сав газар хэзээнээс үржил шимтэй нутаг билээ.

	Тэнд тариа буудай халиуран, цэцэрлэг, ногооны талбай өнгө хоршин жигдрэн байдаг сан. Эрэг нь өтгөн ногоон, алаг жигдээр хучигдмал билээ. Сыр-Дарья мөрний эрэг ганцхан ногоон зэгсээр бүрхэгдэж, түүний алтан шагшуурга нь уй гунигийн ая сонсгож байсан цаг бий. Тэнд хүмүүс эхлээд улиангар суулгав. Түдэлгүй голын хоёр эрэг, буржгар жигдээр хучигдав.

	Хожим өөр модод ургасан боловч үзэсгэлэнт жигд мод эргийн дийлэнхийг эзэлж билээ. Энэ нь «түрүү ургасан чихнээс сүүлд гарсан эвэр» гэдгийн үлгэрийг санагдуулна. Ер нь жигд мод хөрс голохгүй, үр нь хаа л унан вэ, тэндээ ургаж чаддаг байна. Харин цэцэглэх үедээ анхилам үнэртэй үзэсгэлэнт сайхан шар цэцэг гаргана. Жигдийн амтлаг үр жимс нь боловсрох үед хүүхдүүд түүнд өөрийн эрхгүй татагдана. Жимс нь яг л хэлхсэн хар сувдыг мөчирт өлгөсөн шиг байдаг сан.

	Хүүхдүүд та нар эндэхийн энэ жигд мод хэрхэн буй болсон гэж санаж байна? Энэ нутгийн настан буурлууд ингэж ярьдаг юм.

	Анх жигд модны хоёр шуудай үрийг Конырат нутгаас Жидеба гэдэг хүн ганц бөхт саран тэмээндээ тэгнэж авчирчээ. Тэр, авчирсан үрээ голын хоёр хөвөөгөөр цацаж малын баасаар бордож тарьсан байна. Ингэж Жидеба түмэнд тустай ажил хийсэн байна. Он жил өнгөрөн өнгөрөхөд тарьсан үр урга ургасаар ой болов. Одоо энэ хавийн хүмүүс гэрийн багана, тос хийх торхны мод олж авахаар алс холын Хорезм, Бухар луу аян жинд явах хүнд дарамтаас ангижрав. Одоо тэр бүхнийг жигд модоор хийдэг боллоо. Тэр ч байтугай жигд модоор нүхэн гэрт бол дээврийн банз, ээрэх нэхэх ажилд бол оньсон техникийн эд бие хийнэ. Бас аргамжийн гадас, айраг тосны бүлүүр, эмээл, тэмээний тохош, нүдүүр, ор хүртэл хийж болно.

	Нэг удаа түймэр гарч хайран тэр мод харамсалтайгаар шатсан юм. Гэсэн ч удалгүй хар цурам дороос жигдийн соёо цухуйн залуу мод ургаж, хүмүүсийг баярлуулж билээ.

	Зуны цагт бол хүүхдүүд Сыр-Дарья мөрөнд шумбаж, жигдийн сүүдэрт суун, амтат жимсийг нь зооглоно. Аян замын хүмүүс уян налархай мөчрийг нь тасчиж, нутгийнхан ч багана, торх хийх гэж хөрөөднө. Гэсэн ч жигд улам ургасаар хүмүүс ашигласаар л байлаа...

	За одоо та нар Алмабек хүү, жигд мод хоёрын тухай өгүүллэгээ сонирх оо!

	Нэг хаврын эхээр Алмабекийн ах Алшабек Сыр-Дарья мөрний эргээс нэг зулзаган жигд авчирч хотондоо тарив. Алзшабек мөчир нахиаг нь малд идүүлэхгүй гэж модоо хашиж хороолон өглөө оройгүй худгаас ус зөөн усалж арчилна. 

	Айлынх нь хүмүүс

	— Залуу минь чи шал дэмий яршигтай юм хийж байх юм. Энэ хатсан газрын царай, хайр найргүй шарах нар, бас тэгээд элсэрхэг хайрган хөрсөнд морин харганаас өөр юу ургах вэ дээ гэдэг байлаа. 

	Гэвч Алшабекийн урам хугарсангүй. Тэр модоо уйгагүй арчилна. Нар ээсэн сайхан ч хавар байсан юм сан. Энэ нь ч мэдээж зулзаган жигдийн ургахад таатай байлгүй яах вэ. Түдэлгүй түүний мөчир нь гөлөглөж булбарай ногоон навч гарлаа. Хариугүй жижигхэн байсан жигд, намар болоход мэдэгдэхүйц өсөж буржгардуу болон ургасан байв.

	Нэгэнт намар болсон болохоор ах нь дүү Алмабектээ модоо арчлах ажлыг даалгаад өөрөө хот руу сургуульдаа буцав.

	Алмабек, ахын захиасыг анхны өдрөөс мөрдөв. Тэр жигд модондоо мал, хүн алийг нь ч ойртуулахгүй хөөнө. Найз нөхдөө хүртэл модондоо ойр явлаа гэж зэмлэнэ. Тэр ч байтугай хар ямаагаа модны мөчир идэх гэлээ гээд эврийг нь хугалсан ч удаа бий.

	Өвөл өнгөрч, хавар боллоо. Жигд ургасаар Алмабекийн байшингийн дээвэрт хүрлээ. Модны мөчир мөнгөлөг ногоон навчаар хучигдаж зүг зүг рүүгээ зүү шиг үзүүртэй өргөстэй болов. Энэ нь нэг ёсондоо «Надад гар хүрч болохгүй, хатгана шүү» гэж өөрийгөө илчлэх мэт байв.

	Хүүхдүүд мөчрөөс нь хугалж «морь» хийх гэж оролдоод өргөсөнд нь цусаа гартал хатгуулсан удаа ч бий. Түүнээс хойш хүүхдүүд түүнд дахин ойртохоо больжээ.

	Хойтон нь буржгар жигдээс хавь төсөртөө анхилсан үнэртэй шар цэцэг дэлгэрэв. Хүүхдүүд тэр сайхан шар цэцгийг үнэрлэж үзэхийг хүснэ. Гэвч Алмабек тэднийг хавируулсангүй.

	— Явцгаа. Эзэн нь юмаа мэддэг юм. Миний модны цэцгийг бүү үнэрлэ гэж гар зангидан хөөнө. Хүүхдүүд хий л санаа алдана.

	Ангамал энэ халуун хөндийд сэрүүн тунгалаг горхи, ганц ч мод үгүй болохоор амьтай болгон сүүдэр бараадна. Шулга бор шувуу хүртэл өтгөн мөчир дээр нь сууж амрах гэнэ. Айлын нохой сүүдэр эрж, жигд рүү гүйж ирнэ. Хүүхдүүд ч түүний сүүдэрт тоглох сон гэнэ. Гэвч Алмабек, шувуу, нохой бүү хэл, хүүхдүүдийг ч

	— Та нар юу гэж энд суув? Наад мод чинь минийх, сүүдэр нь ч минийх. Явцгаа! гэж хөөнө. Хүүхдүүд яая гэхэв, санаа алдаад л явцгаана.

	Тэгж нохой, шувуу цөмийг хөөж байж л сая Алмабекийн санаа амарна. Их ч удсангүй жигдийн жимс боловсров. Энэ явдал Алмабекийг бүр ч зовоов. Тэр саваа барьж хүүхэд л харагдвал

	— Аа, та нар жимсэнд дуртай юу? Өгөхгүй дээ, бүү горьдоорой. Жигд ч минийх. Жимс ч минийх гэж занана.

	Ийнхүү Алмабек өглөө л босонгоо өнөөх саваагаа барин харуулд гарч, модныхоо дор шаасан гадас шиг суусаар өдрийг барна.

	Хүүхдүүд өөдгүй Алмабект дургүй нь хүрч түүнтэй тоглох нь бүү хэл, үг ч солихгүй, өөдөөс нь ч эгц харахгүй, модонд нь ч хавьтахгүй гэж үгсжээ.

	Алмабек үүнийг мэдэлгүй мөн л өглөөнөөс үдшийг хүртэл модоо сахисаар байв. Хоёр гурван өдөр өнгөрөв. Жигдэд нь хэн ч ойртсонгүй, түүгээр ч барахгүй өөрийг нь ч анзаарч харах хүн гарсангүйд Алмабек гайхав. Гэвч Алмабек уйтгарлан саваагаа барьсаар, суусаар...

	Хүүхдүүд халууныг үл анзааран гадуур хөгжилдөн бөмбөг хөөцөлдөж, зарим нь шагай харван тоглоно. Алмабек тэдэнтэй тоглох сон гэж хорхой нь говгононо. Тэгтэл хүүхдүүд түүнийг тоглоё гэж дуудах нь бүү хэл, тоож харах ч үгүй байлаа.

	«Би яасан тэнэг юм бэ? Бүх хүүхэд хөгжилдөн тоглож байна, тэдэнд миний жигдийн хэрэг огт алга аа. Түүний сүүдэргүй гээд тэд давгүй л байна шүү дээ. Би л гэж мануухай шиг, энд сууж байдаг, нохой, шувуу хүртэл намайг үзэн ядаж байна» гэж Алмабек бодлоо. Үнэхээр жигд рүү хэн ч ойртохгүй байлаа. Нохой ч, шувуу ч үл ирнэ. Тэд бас л ярилцаж үгссэн мэт түүний модонд ойртсонгүй. Алмабек өөртөө гомдон уйлах багадаж, үхэх ихэдмээр санагдаж байлаа. «Үгүй ер, өдөржингөө энд дэмий сууж юугаа хийнэ вэ? Тэд сүүдэрт нь суувал сууж л байна биз. Үгүй тэгээд жимсийг нь идвэл идэж л байг л даа» гэж бодов. Энэ үед гэрийнх нь гадуур ах дүү ихэр Кебек, Себек хоёр гүйж яваа харагдлаа.

	— Хөөе, та хоёр нааш ир. Энд модны сүүдэрт тогло. Нартай байна, нааш ир л дээ! гэж дуудахад тэр хоёр их л гайхан зогслоо. 

	Тэд Алмабекийн үгэнд нэг л итгэхгүй байгаа бололтой... Тэгэхээр нь Алмабек гүйж очоод тэр хоёрыг хөтлөн, нөгөө гайхамшигт модныхоо дор авчран суулгав. Тэгээд жимс идэх үү? гээд модныхоо жимснээс тастан авч өглөө. Тэднийг амтархан идэхэд Алмабекийн санаа амарч инээмсэглэв.

	АНХНЫ АН

	Темиртайн аавыг сайн анчин гэж хүмүүс ярьдаг нь дэмий биш ээ.

	Темиртайн ээж Шалпон авгайг хоолны юмгүй болж шүү гэж үглэхэд аав нь буугаа арчиж зүлгэж гарна. Темиртайг өглөө сэрэхэд аав нь аль хэдийн анд явчихсан байна.

	Айтжан гуай гурав дөрөв хоногоор анд явна. Шалпон авгай тэртээх Кызкел буюу «Хүүхэн нуурын» зүг ширтэн «Тогооны маань бариул тогтуурьтай нь аргагүй байна. Анчин маань алга байгааг бодоход ганзага хоосонгүй л яваа юм байх даа» гэж инээмсэглэн өгүүлдэг байв.

	Үнэхээр, Айтжан гуай анд явах болгондоо олз омог ихтэй, зэрлэг нугасыг арав хориор нь ганзагалж ирнэ.

	Темиртай аавынхаа ан хийхийг нүдээрээ үзэх сэн гэж хүснэ. Аавыгаа анд явахаар юм хумаа төхөөрөх бүрийд нүд салгалгүй харж зогсохдоо

	— Аав аа! Та намайг дагуулаад яв л даа. Би танд огт саад болохгүй, шувууг ч үргээхгүй чимээгүй явж чадна гэж гуйна.

	Гэвч Темиртайг жижиг болохоор эцэг нь дагуулж явдаггүй байлаа.

	Энэ жил бол өөр хэрэг ээ. Нэгдүгээр ангиа онц төгсөж, аав ээжийгээ баярлуулав. Аав нь одоо хүүгээ тусад орсон гэж тооцдог болов. Темиртай ч хашаагаа цэвэрлэх, үнээндээ өвс тавьж өгөх зэрэг үүрэгт ажлаа хэнээр ч шаардуулалгүй хийчихнэ.

	Нэг орой буугаа ханын толгойноос авч арчин зүлгэж суугаа аавыгаа хараад анд явах нь гэж гадарлав. Ээждээ харайлган очвол тэрээр диван дээр суугаад аавынх нь анд өмсдөг өмдийг нөхөж байлаа. Ээжийнхээ дэргэд сууж гарыг нь илбэн:

	— Ээж ээ, та над хайртай юу? гэж асуухад ээж нь

	— Хайртай байлгүй яах вэ гээд инээмсэглэв.

	— Ээж ээ, и том болсон, тийм ээ?

	— Тийм ээ. Тийм. Том болж, миний хүү.

	— Ёстой л мундаг, морь ч унаж чадна, тийм ээ гэж шалгаав. 

	Шалпон авгай,

	— Тэгэлгүй яах вэ дээ гэж инээмсэглэхэд Темиртай

	— Ээж ээ! гэснээ түгдрэн доош харлаа.

	— Миний хонгор хүү ярь л даа юү гээ вэ?

	— Аав анд явах гэж байгаа юм уу? Би хамт явмаар байна. Та аавд намайг аваад яваач гэж гуй л даа. Тэгээд маргааш өглөө эрт намайг сэрээгээрэй. За юу? гээд ээжийгээ яах бол гэсэн янзтай харав. 

	Тэгтэл харин ээж нь

	— За за. Хүү минь би хэлээд өгье... гэж тайван хариуллаа. 

	Шалпон авгай хүүгээ оронд нь оруулаад;

	— Одоохон унт. Өглөө харанхуйгаар босно шүү гэж захив.

	Темиртай ч аятайхан дугжирч завдаагүй шахуу байхад

	— Хүү минь босоод түргэн хувцаслаарай. Замын хүнсийг чинь бэлдчихсэн гэж эх нь сэрээв.

	Темиртай ч год үсрэн босож нүүр гараа угаагаад хувцаслахад, аав нь аль хэдийн буугаа үүрч, сумаа бүсэлчихсэн хүлээн зогсож байлаа. Темиртай баярлаж аавыгаа хүзүүдэн авмаар санагдсан боловч гэнэт, би чинь ямар жижигхэн хүүхэд биш хоёрдугаар ангид орох гэж байгаа хүн шүү дээ гэж бодоод болилоо.

	Ийнхүү аав хүү хоёр «Кыз-кел» нуурыг чиглэн явлаа.

	Хээрийн шөнө үнэхээр сонин. Газар дэлхий хар хилэн хөнжлөө нөмөрч нам гүм, араатан жигүүртэн, хорхой шавж цөм л заг, бутанд нуугдан хад чулууны завсраар хоргодон дуу шуу ч үгүй гүн нойронд умбажээ. Темиртай ааваасаа хоцрохгүйг хичээж болжморын үүрийг ч харах сөлгүй явна. Үүрнээсээ цочин сэрсэн шувууд хөл дороос нь сүр сархийн ниснэ. Тавтай нойрсож байсан шувуудыг ингэж сэрээх нь Темиртайд их л таагүй санагдана.

	Кыз-кел нуур хүртэл 15 км зайтай хол газар байлаа. Тэр нуурын нэг талаас түрж орсон уултай. Түүн дээр бүргэд үүрлэдэг, нөгөө тал нь тавиун хөндий залгадаг билээ. Энэ нуурыг бас нутгийн хүмүүс Кус-кел буюу «шувууны нуур» ч гэж нэрлэнэ. Үнэхээр ч тэнд зүсэн зүйлийн шувууд хурна. Нууран дундах ногоон алаг зэгсээр бүрхэгдсэн арлууд дээр тэр шувууд цугларна.

	Нуур хүртэл хоёр, гурван км үлдээд байхад анчид маань амрахаар шийдэв. Үүр цайхад хагас цагийн хугацаа үлджээ. Аав нь анхилмал үнэртэй хадсан өвс тэвэрч ирээд Темиртайд дэвсэхэд тэрээр зөөлөн өвсөн дээр тухлан хэвтээд, хязгааргүй хөх тэнгэрийн оддыг ширтэн байснаа дугхийв. Түүнийг аав нь алсын уулын оройд гэгээ тусаж үүр хаяарахаас өмнөхөн сэрээжээ.

	Тэр хоёр, нуурт цутгадаг голыг уруудан чулуунаас чулуу дамжин болгоомжтой явна. Темиртай аавынхаа хөдөлгөөн бүхнийг дуурайхыг хичээнэ.

	— Миний хүү болгоомжтой яваарай, шувуу үргээв гэж эцэг нь захина. 

	Тэд түдэлгүй голын тэртээх, нуурын ус нүдний дор цэлэлзэх өндөр дээр гарч очив. Хун... хун шувуудыг харлаа. Гурван хос хун нуурын тэхий дунд хүзүүгээ нугалан толгойгоо далавчин доогуураа шургуулж бөх нойрсоно. «Энэ цасан цагаан сайхан амьтдыг яана аа. Одоо аав буугаа ганц л онилоход л дуусаа шүү дээ» гэж бодохоос Темиртайн хоолой дээр бөөн хар юм зангирав. 

	Тэгтэл аав нь хүүгийнхээ санааг мэдсэн юм шиг.

	— Хүү минь, хун алж болохгүй. Хүмүүс хунгийн сайхныг хэзээнээс шагшин магтдаг юм. Үнэхээр сайхан шувуу. Хүү минь, чи хар л даа. Энэ нуурын амьд чимэг нь байгаа биз. Хун алж болохгүй, үүнийг байнга санаж яваарай гэж өгүүлэв. Темиртай ч тэрхүү үзэсгэлэнт хундан цагаан шувууг алмайран ширтэнэ.

	— Энэ өдөр Айтжан гуай амьдралдаа анх удаа ангаас ганзага хоосон буцаж ирлээ. Гэвч тэр огт гутарсангүй, харин ч баяр хөөртэй алхана. Темиртай эцэгтэйгээ зэрэгцэн од түгсэн шөнийн бараан тэнгэр, нуур хүрэх зам, толь шиг тунгалаг тогтуун нуурт амгалан нойрсох үзэсгэлэнт тэр шувуудыг бодсоор явав.

	— Аав аа, тэр шувууд хаашаа нисэж байгаа юм бэ? гэж Темиртайг асуухад энэ шувууд өөрийнхөө найз нарт очиж нуураас холгүй орших айлуудад Темиртай гэдэг жаал хүү бий. Тэр бидний өөдөөс хэзээ ч буу шагайхгүй гэж хэлэхээр нисэж байна! гэж Айтжан гуай хариулжээ.

	ОТРЫН БЭЛЧЭЭРТ

	Нэг зун Карашийн найзууд хамтралын хонь оторлон явсан алсын бэлчээрт очихоор гарлаа.

	Тэд хэдий эрт гарсан боловч орой хүрч очлоо.

	Хоньчид тэдний барааг алсаас харж, зочдоо угтав. Хоточ ноход нь ч дагажээ. Аяншиж ядарсан хүүхдүүд, малчдын асуусан болгонд хариулан гэлдэрсээр эсгий гэрт нь аажуухан хүрч очжээ.

	Хүүхдүүд чанасан мах, амтат таргаар дайлуулж түүдэг гал тойрон суув. Тэдний дунд цал буурал сахалтай, олонд, алдартай Мукаш өвөө байлаа. Талбиун магнай, өтгөн хар хөмсөгний дороос гялалзах нүд нь жавхаатай, нүдэнд дулаахан өвгөн ажээ. Тэр сонин юм их ярьдаг билээ.

	Өвгөн, чимээгүй суух хүүхдүүдийг тойруулан харснаа халааснаасаа амны тамхины мөнгөөр тоноглож хийсэн тугалын эврээ гаргаж, тагыг нь дадмагаар онгойлгож цэнхэр эмжээрт өргөн түрийт гутлынхаа улыг тогшино. Хүүхдүүд өвгөний юу ярихыг амьсгаа даран хүлээв.

	— Хүүхдүүд минь, малч удмын биднүүс адгуулдаг мал сүргийнхээ амьдралын онцлогийг анддаггүй. Тэгээд ч адгуусны хэлийг ойлгож, тэдэнтэй ярьж ч болно. Тийм хүн ямар мал ямар газар, өвс усанд дуртайг сайн мэддэг. Би бол хар багаасаа хонь хариулсан болохоор хонины байдал, шинж зан авирыг сайн мэднэ. Би залуудаа өөрийн авга болох баян Кырыкбайтай хонь хариулж оторт явснаа ер мартдаггүй юм. Нэг шөнө би хоньтойгоо хээр хонох боллоо. Хонь ч өдөр нь сайн идшилсэн болохоор тайван хивж хэвтэнэ. Хээр талын нам гүмийг хааяа ханиах хонины дуу, харцаганы дуугарах л эвдэнэ. Та нар өдөржингөө хонь дагаж гүйхийг тийм амархан гэж бодно уу? Миний ядарсан гэдэг ч жигтэйхэн хажуулангаа яг л усанд хаясан чулуу шиг нам болжээ...

	Сэрсэн чинь гэгээ тусжээ. Хонь маань алга, сандарч дэмий л ийшээ тийшээ гүйв. Хониныхоо мөрөөр явбал долгомцог баян Мавляны тариалангийн талбай руу орсон байлаа. Харин талбайн манаач нь сайхан сэтгэлтэй хүн байсандаа намайг зодож загнасангүй.

	«Малаа хурдан эндээс зайлуул» гэж саваа занган өнгөрөөв. Тэгтэл Мавлян баян, хэний мал тарианд орсныг мөрдсөөр, манай эзнээс тариа сүйтгэсний төлбөрт хоёр хур тарган хонь авч, намайг хэд сайн ороолгуулав. Энгийн, хар элэгтэй манаач хуруугаараа ч чичихгүй өнгөрч байхад төрсөн авга минь намайг ороолгож байдаг... За энэ ч яах вэ, хамгийн гол нь хоёр хонины төлбөрийн оронд хоёр жил үнэ хөлсгүй авга ахдаа зарцлагдах болов. 

	Тэгтэл тэр жил над бас нэг гай таарлаа.

	Нэгэн шөнө чоно хот эргээд гурван хонь барьчихжээ. Авга минь намайг яаж зодсон гэж санана. Дахиад л гурван жил хөлсгүй зарцлагдах боллоо. Түүнээс хойш би унтана гэдгийг ч бараг болилоо. Миний ядарсан, эцсэн гэдэг жигтэйхэн, үлгэн салган юм л явдаг болов. Би та нарт ярихаа мартчихаж, над нэг сайн хоточ нохой байсан юм. Даан ч харамсалтай нь зөнөөд үхчихсэн. Дараа нь Мойник нэртэй гөлөг тэжээв. Тэгтэл бас нэг удаа хот руу чоно дайрахад Мойник амдан ухасхийхэд чоно ч буцан зугтчихав. Хөөрхий муу гөлөг юу мэдэх вэ? Чоныг өөрөөсөө айлаа гэж бодоод л элдчихэж. Саарал дээрэмчин түүнийг хотноос холдуулж байгаад гэнэт эргэж дайраад л барьчихсан юм. Авга маань үүнийг дуулаад уурлан загнаж, дахиж надад нохой хавьтуулахаа болилоо. Энэ нь хонь хариулдаг над маш хэцүү байсан юм. Нэг өдөр аавын минь танил хоньчин Айтжан гуай бэлчээрт дайралдаад миний ямар янзтай амьдарч байгааг шалгаав. Би хонио чононд алдахаас айж, шөнө нойргүй хоног өнгөрөөж байгааг ярилаа. 

	Тэгэхэд Айтжан гуай:

	— Ээ дээ хүү минь, чи шөнө нэг хонь оосорлоод хөлөөсөө уячхаж бай. Хэрэв хонь үргэвэл тэр уяатай хонь чинь бас үргэж чамайг угзарч сэрээнэ шүү дээ гэж зөвлөв. Тэр өдрөө бие томтой номхон, хязаалан хонь нүдэллээ. Тэгээд түүнд өдөр болгон өвс зулгаан өгч дасгасаар бүр сүүлдээ дагаад явдаг болтол гаршуулав. Ингээд л би шөнө нөгөө хонио хөлөөсөө аргамжаад амар тайван унтдаг болох нь тэр.

	Нэг шөнө нөгөө хонь минь намайг хүчтэй дугтран сэрээв. Тэр шөнө бас чоно хот эргэсэн байжээ. Би сандран босож шилбүүрээ тас няс дуугарган хоолой мэдэн хашхирч чоныг хөөв. Үүнээс хойш намайг тэр хонь аюул тохиолдох бүрийд сэрээнэ. Ер нь ч тэгээд хонин сүрэг рүү ганц чоно л гэтдэг гэж та нар бодно уу? Үгүй шүү. Шөнийн цагаар ууль, шар шувууд хурга шүүрэх гэж сандаргана. За ингэж малчин хүн хонин сүргээ хариулах явцдаа адгуусны зан авир, байдал төрхийг мэдэж авдаг юм даа...

	Огторгуйд од мичид түгэн, нүсэр харанхуй нөмөрлөө. Хүүхдүүд өвгөн буурлын сонирхолтой яриаг чих тавин сонссоор байлаа.

	АДУУН СҮРГИЙН МАНЛАЙ

	Балгабекийн аав алсын бэлчээрт отор хийж явснаа гэнэт хүрч ирлээ.

	Бүтэн сар гэр орондоо ирээгүй болохоор айлынх нь улсууд ч сонин сонсохоор цугларав. Ирсэн хүн болгон түүний унаж ирсэн сайхан хээр азаргыг тойрон шагширна. Махат гуай, тогтож ядан газар цавчлан байгаа азаргаа зааж:

	— Саравч доорх баганаас аваачиж уя. Энэ халуунд наршиж мэднэ гэж хүүдээ хэлээд ганзаганаасаа богцоо авч гэртээ орлоо. Балгабекийн ээж сайхан зантай Айгана авгай богцноос нь хонины сүүн аарц, зоосон хурууд гаргаж орж ирсэн болгоныг ид, уу гэж дайлна. Хүүхдүүдэд нэг нэг атга зоосон хурууд өгч гаргалаа. Махат гуай цай ууж баахан тавласнаа хөлсөө арчсаар гарч ирээд хээр азарганыхаа хүзүү хондлойг илбэн, эмээлийг авч хөлсийг нь хусав. Хээр азарга улам өнгө орон жавхалзана.

	Тэгээд тоглож байсан хүүгээ дуудаж 

	— За миний хүү хээр азаргаа адуунд аваачиж тавиад ир гээд түүнийг зайдлуулаад, — Болгоомжтой яваарай, бусгаж мэднэ шүү... Хазаараа гээв! Хурдан ирээрэй гэж захив.

	Хотноос төдий л холгүй уулын бэл дэх нугад адуу нь байв.

	Балгабек, азаргаа ядраачихна гэж гэлдэрсээр адуун дээр хүрч очиход нар шингэж байлаа. Тэр яаран буугаад хазаарыг дор нь мултлахад хээр азарга амтат ногоог чимхэлж эхлэв.

	Балгабек харанхуй болохоос өмнө харихаар яарав. Тэгтэл ард нь адуу унгалдах сонстов. Эргэн харвал сүргийн манлай бор азарга газар цавчлан тургиж, чихээ сортойлгон ширэнгэ рүү ширтэнэ. Тэгснээ чихээ хулмайлган сүргээ хураана.

	Тархсан адуун сүрэг тэр дороо бөөгнөрөв. Хээр азарга ч сүрэгтээ очиж нийллээ. Сүргийн манлай бор азарга, зөнгөр морьд, унага сарвааг хүртэл хазаж хайран агуйн дэргэд шагай адил хураах ажээ.

	Энэ бүхнийг харсан Балгабекийн айдас хүрч нуруу руу нь хүйт оргив. Адууг байнга хариулдаггүй болохоор ойр хавьд хүн амьтан байсангүй.

	Шингэж байгаа нарны туяанд тэнгэрийн үүл улайрч харагдана.

	Балгабек гэр лүүгээ явахаасаа айж гутлаа тайлан өндөр нарс өөд авирч бүдүүн мөчир дээр нь гарч суулаа. Тэндээс юу болж байгааг нэгийн нэггүй харж болохоор ажээ.

	Бор азарга, хөгшин борогч гүү хоёр бөөн сүргийн урд гарч өтгөн харанхуй шугуйн зүг үргэсэн нүдээр ширтэнэ. Унага даага сандарч эхдээ наалдан цангинатал янцгаана.

	Тэгтэл ширэнгийн тэндээс цог шиг хоёр гэрэл гялалзав. Анх, шингэж байгаа нарны туяанд ямар нэг шил, толины хагархай гялалзаж байгаа юм уу? гэмээр санагдана. Гэвч тийм биш байлаа. Тэр нь хөдөлж байна. Хөдлөх хөдлөхдөө бүр адуу руу ойртоно. Тэр хоёр гэрлийг ойртох тутам бор азарга улам омогшин газар цамнан шороо чулуу онгилж шиднэ. Хойш урагшаа холхин чихээ хулмайн сүргээ улам хумина.

	Балгабек гялалзах тэр зүйл нь чонын нүд болохыг сая л ойлгов. Чоно адуу руу дайрах нь байна!

	Яах бил ээ? Яах ч арга байсангүй. Балгабект буу бүү хэл, саваа мод ч байсангүй. Харанхуй болж бут сөөг бараантан харласаар л байв. Чоно бүр адуунд тулж, хоёр нүд нь улам гялалзана. Чонын амьсгаадах, архирах нь сонстож, ангайсан ам нь ч харагдана.

	Адуу үргэж улам бөөгнөрөв. Чоно хоёр талаас нь халдахаар шахав. Тэгснээ нэг нь тэссэнгүй бололтой захад нь байсан алагч гүү рүү дайрлаа.

	Бор азарга ч харвасан сум адил ухасхийв. Балгабект, азарганы пидхийтэл өшиглөх дуу л сонстов. Гаслан гангинах дуу гарсны дараа нэг гэрэл нь харагдахаа болив. Үлдсэн нэг нь сүргийн нөгөө захаас дайрав. Гэвч бор азарганы хурц туурайнд тэр араатан бас л өртөв.

	Чоно босон, доголсоор ширэнгэ рүү зугтахад бор азарга борогч гүү хоёр түүнийг элдэн далд оров.

	Модон дээр суусан хүү тэр хоёрын тургих, турхирах дууг сонссоор байлаа.

	Нэлээн удсаны дараа азарга, гүү хоёр сүрэгтээ буцаж ирлээ. Адуун сүрэг ч аюул өнгөрлөө гэх шиг нугаар тархан бэлчив. Харин борогч гүү сүрэгтээ хоцорч, бор азарга айлууд руу давхив.

	Сүргийн манлай бор азарга хот айлыг тойрон янцгааж шөнийн нам гүмийг эвджээ.

	Өвгөчүүл ч энэ хашир азарга шөнө дүл сүргээ орхиж зүгээр ирэхгүйг мэдэж яаран хувцаслав. Өдрийн аян явдалдаа ядарч эрт хажуулсан Махат гуай ч яаран босов.

	Харин Балгабекийн ээж хүүгээ алгад зовуурилан унтаагүй байжээ. Тэрээр найз хүүхдүүдээс нь сураглаж бүх л хот айлаар эрсэн боловч олсонгүй. Махат гуай ч хүүгээ өдий болтол ирээгүйд бүр сандарчээ.

	Ингээд Махат өвгөн тэргүүтэй морьтнууд адуу байсан нуга руу давхилдлаа. Тэд модонд авиран гарч айн балмагдаж суусан Балгабекийг олов. Тэр хүү шөнө юу болсон, сүргийн манлай аймшиггүй зоригт бор азарга, үнэнч туслагч борогч гүүтэйгээ адуун сүргээ араатан чононоос хэрхэн аварсан тухай ярьж өгчээ.

	Тэд адуугаа бүртгэвэл тоо ёсоор ажээ. Харин бор азарганы гуя чонын шүдэнд хэгз татагдсан байлаа. Борогч гүүнд ч хэдэн соёоны ором оржээ.

	Тэр хоёр адгуус, хүнд ойртон ирэхийг үзвэл шарх, сорвио анагаалгахыг мэдсэн мэт байв.

	Өшиглүүлж үхсэн нэг чоныг тэндээс олжээ. Харин хоёр дахь нь амьтайгаа зайлсан бололтой. Ингээд зарим нь адуугаа манах болж бусад нь буцлаа.

	Энэ явдлыг Балгабек огт мартдаггүй бөгөөд найз нартаа аймшигт чоныг бор азарга хэрхэн дийлснийг дахин дахин хуучилдаг ажээ.

	Тэр цагаас хойш бор азаргыг «чонын аранга» гэж нэрлэх болсон гэнэ ээ.

	ДОГОЛОН ТОДОЛ

	Караш өглөө босмогцоо л шинэ чавхаа шалгаж, хандсан зүг рүүгээ хамаа намаагүй харваж гарлаа. Гэтэл дэргэд нь нэг бөндгөр юм уналаа.

	Караш тонгойж харвал жижигхэн хар тодол байв. Хөөрхий тодол, хий л далавчаараа газар алгадан өндийснөө савж ойчно. Түүний хөлийн сарвуунаас цус гарчээ.

	Караш тодлыг гэртээ авчирч хөлийн нь шархыг цаасаар ороож зөөлөн алчуураар боолоо. Тэгээд саравчны дээвэр дор зассан хуучин торонд хийжээ. Бас дэргэд нь тэжээлийн тавцан хийж, устай дийз тавилаа. Тодол торны буланд бөөрөөрөө шигдэн Карашийг даган харна.

	Караш түүнд шавж хорхой, эрвээхэй, чийгийн өт хүртэл барьж өгсөн боловч түүнд хошуу хүрэх нь бүү хэл, дийзтэй усанд ч ойртсонгүй. Харин өлсөөд аандаа хэвтээгээрээ бага багаар иддэг болов.

	Өдөр хоног өнгөрсөөр Караш тодлоо тэжээж тордсоор аажимдаа тэр нь эдгэрч торон дотуураа доголон боловч явдаг болжээ. Жигд модны мөчир дээрээс жиргэх нөхдийнхөө дууг сонсоод хариу өгдөг болсон байна. Их ч удсангүй тодол торныхоо хаалгыг хошуугаараа тогшин гарч, дураараа нисэхийг хүсэж байгаа нь илт ажээ. Караш тодлоо өрөвдөж дураар нь тавихаар шийдээд, шархтай хөлийнх нь боолтыг авбал бараг доголохгүй шахам явж байлаа. Караш түүнийг сүрэг тодлын дэргэд аваачиж алган дээрээсээ тавихад жаахан ниссэнээ буцаж ирэв. Караш түүнийг алган дээрээ өргөн

	— Хазгадай минь, нис, нис! гэж хашхиран гүйв. Тодол ч ойлгосон юм шиг сүрэгтэйгээ нийлэн нисжээ. Харин маргааш өглөө нь Карашийн цонхны дэргэд өнөө тодол ирчихсэн байлаа. Хүү ихэд баярлан буудайн үр цацаж дайлж билээ. Нөгөөдөр өглөө тодлыг ирэхэд Караш бас л хоол өгчээ.

	Сэрүүн салхи сэвэлзсэн намар боллоо. Нүүдлийн шувууд алс холын дулаан орныг зорих гэж хуран цуглана. Тодол ч нэгэн адил сүргээрээ цугларан өмнө зүгийг зорилоо.

	Нэг өглөө ердийнхөөр Хазгадай нь ирж буудайн үр яарсан шинжгүй тоншин байжээ. Хүйтэн байсан болохоор Караш цонхоо нээлгүй, цонхны цаанаас тодлоо ажиглаж зогсов. Тодол ч Карашийг гялалзсан хар нүдээрээ ширтэн байснаа нисэж ирээд цонхны модыг тогшив. Караш ч шувуухайгаа салах ёс хийж байгаа юм байна гэж ойлгоод:

	— Хазгадай минь баяртай, наддаа бүү гомдоорой. Хаврын урин цаг хүртэл баяртай. Аян замдаа сайн яваарай. Хавар чамд ёстой жинхэнэ үүр засна. Чи ирж үүрлээрэй. Баяртай! гэж дуу алдан өгүүлэв.

	УХААЛАГ ТЭМЭЭ

	Карашийн өвөө Кебекбай хүүхдүүдэд ийм нэг түүхийг ярьж билээ.

	Энэ явдал олон жилийн тэртээ болсон юм сан. Тэгэхэд би арван хоёр настай байлаа. Хавар нь бороо чийггүй байснаас зун ган боллоо. Тариа будаа ургасангүй, тэгэхээр ямар юмны нь амьдрал шиг юм байх билээ дээ. Бас өвөл нь цас их унаж, хүйтэн ч гэж жигтэйхэн, зуд боллоо. Мал хунар үхэж ядуучууд улам хэцүүдэв. Чухам яаж өлсгөлөнгөөс гарахаа үл мэднэ. Хэн нь хаанаас ч сонссон юм бүү мэд, Актуб орвол будаа тариа авчирч болно гэдэг яриа гарлаа.

	Ядуус мөнгө цуглуулж, хамгийн шилдэг тэмээдээ, урьд Актуб очиж байсан мэдэх хүнд өгч, жинд явуулах боллоо.

	Манайд сохор хөгшин ат, тором хоёроос өөр тэмээ байсангүй. Тийм холын жинд иймэрхүү тэмээгээр ч давшгүй л дээ. Тэгэхдээ л бидэнд талх тариа юунаас ч чухал шүү дээ. Ингээд аав ээж минь нуруундаа тохош, хамартаа буйл хүргээгүй тормоо аян жинд явуулахаар шийдлээ.

	Гэтэл бас гай болоход манайхаас өртөө гаруй хол нутаглаж байсан Зейнет эгчийнд маань тэр тором байжээ.

	Жинчид Актуб руу нөгөөдрийн үүрээр хөдлөх байсан болохоор дор нь л намайг тормонд явуулах юм боллоо доо.

	Ингэсээр би сохор атаа унаад ташуур барин гарах минь тэр.

	Явах замаа би төдий л сайн мэдэхгүй байв. Жаахан байхдаа морин дээр эмээтэйгээ сундлан нэг удаа явж байсан юм. Гэтэл одоо нүхэн гэрүүд, хүн амьтан ч үгүй онгойн харлаж айдас хүргэнэ. Би өглөөний сэрүүнд гарсан боловч жин үдийн алдад эгчийндээ нэг юм хүрч очив. Миний хэрэг зоригийг дуулаад эгчийн маань нөхөр Сагындык ах, тормыг авчрахаар яаран мордлоо.

	Зейнет эгч маань боорцог, аагтай цай идэж уулгаад зам зууртаа ид гэж хэдэн зоосон хурууд халаасанд хийв. Ингээд л миний хувьд буцахад бэлэн боллоо. Гэтэл хүргэн ах маань ирдэггүй. Бүр орой л нэг юм ирлээ. Тэгсэн тэмээд нь хужирсаад холын шүүтэй нуур өөд явчихсан байжээ.

	За ингээд л миний унасан атны хүзүүнээс эмнэг тормыг холбож өглөө. Тором эргэн эргэн харж буйлан алдуурч гүйхийг хичээнэ. Харин хүргэн ах минь тормыг гилж бараг замын тэн хагас хүртэл гаргаж өгч билээ. Тором сүүлдээ ядарсан ч юм уу, номхров. Хүргэн ах буцаж, би цааш замаа хөөлөө. Тором маань нэгэнт буцахаа өнгөрлөө гэсэн шиг харин миний унаж яваа сохор атыг урагш хөтлөх шахуу гүйнэ.

	Харуй бүрий боллоо. Өдрөө алдаж шөнө гэгч л над ирлээ. Буг чөтгөр шулмын тухай элдэв яриа санаанд орж айдас хүргэнэ. Эд хүний дүрийг олж заримдаа гал болон улалзаж, хүний замыг амдан ирж өмнүүр нь хэрдэг гэж эмээгийн ярьж байсан нь санагдаж улам ч аймшиг төрүүлнэ. Тас харанхуй шөнө боллоо. Би бүр унаж яваа тэмээнийхээ чихийг ч олж харахыг болив. Энд тэнд чарлах уйлах, эвгүй дуу гарах шиг санагдана.

	Тэгтэл өмнө маань үнэхээр гал улалзаж, түүнийг тойрон хачин эвэртэй, аймаар муухай амьтан дэвхцэн «за хонгор минь, чи дулаан хэвтэртээ ирэх чинь энэ дээ, ха-ха-ха» гэж муухай хахир дуугаар асуух нь сонсогдох шиг боллоо.

	Би бүр ухаан алдталаа айж, аль ч зүг рүү явж байгааг бүү мэд. Сохор хөгшин ат минь л намайг авч явав.

	Хэчнээн цаг явсныг ч бүү мэд, нэг л мэдэхэд нохойн танил дуу гарахыг л лавтайяа сонслоо. Ингэж л тэр сохор хөгшин ат намайг гэрт маань авчрах нь тэр. Би хэчнээн баярласан гэж санана. Дотор ч тайвширлаа. Айхаа больсны дараа сонсвол чарлаж уйлаад, хөхрөөд байсан дуу чимээ маань шар шувуу, эргүү бор шувууны л дуу байсан юм санжээ. Тэгэхэд ат минь гэгээн цагаан өдөр яг л нүдтэй юм шиг явсаар гаднаа очсон юм. Ингэж л шөнө дундаас хойш гэрийнхээ гадаа ирэхэд ээж минь, бөөн баяр болж уйлан гарч ирэв. Ээж минь намайг алга болохоор ямар нэгэн золгүй явдал болов уу? гэж айжээ. Харин аав минь

	— Хүн л болж байна даа. Тормоо аваад л ирлээ дээ гэж намайг хөөргөөд: — Харин чи сохор атандаа баярлах хэрэгтэй. Тэр бүх насаараа идээшсэн бэлчээр, усаа хэнээс ч илүү мэдэж байна. Ухаантай л байна даа. Тэр л чамайг авчирч шүү дээ гээд хөгшин атаа зөөлөн илэв. Ядарсан хөгшин ат сөг гэхийн завдалгүй дороо л хэвтээд өгөв. Өглөө нь үүрээр бид тормоо хөллөж Актуб орох жинчдэд аваачиж өгсөн билээ. Олон хоногийн дараа жинчид гурил будаа авчирч аюулт өлсгөлөнгөөс ангижирсан юм. Бод л доо, би л амжиж тормоо авчраагүй бол манайхан өлсөж үхэх нь магад шүү дээ. Харин хөөрхий сохор хөгшин атаа дандаа дурсаж явдаг юм.

	ХӨДӨЛМӨРЧ ШОРГООЛЖ БА ХҮҮХДҮҮДИЙН ТАВЬСАН ЗАМ

	Нэгэн жаахан болдог толгойн энгэрт бүлэг шоргоолжны үүр байдаг байв.

	Шоргоолжнууд дөнгөж л дулаарч зун эхлэнгүүт ирэх өвөлдөө бэлдэж гарна.

	Тэд эхлээд үүрээ цэвэрлэж хоолны үлдэц, хальс хог новшийг гаргаж хаяна. Тэгэхдээ бүх л орж гарах нүх сүвээ онгойлгож, орон байрандаа салхи оруулан хатааж сэврээнэ. Ингэж их цэвэрлэгээ дууссаны дараагаар өвөл идэх хоолныхоо нөөцийг бэлтгэж гарна.

	Эхлээд туршлагатай шоргоолж хоол элбэгтэй газар эрэхээр явна. Хоол олоод буцаж ирээд бусдыгаа дагуулж очно.

	Хэрэв замд шуудуу нүх дайралдвал дээгүүр нь «гүүр» тавина. Тэр гүүр гэдэг нь өвсний шилбийг шуудуу нүхэн дээгүүр дэрлүүлэн тавьж хоёр үзүүрийг нь шороогоор булж дарахыг хэлнэ.

	Тэд замд саад болохоор хог новш, чулууг зайлуулж үүрээ хүртэл явахад хялбар шулуун тэгш зам засахыг эрмэлзэнэ. Ялангуяа ажилч жижиг шоргоолжнууд цэвэрлэгээгээ дуусгаад замаа засаж дагшруулан хөгийн ургамлыг зайлуулна.

	Ингэж л өвлийн улиралд идэх хоолоо бэлдэх ажилд орох нь тэр дээ.

	— Шоргоолжнууд өвлийн уртад хэдий чинээ хоол хэрэгтэйг андахгүй. Удаж түдэлгүй намрын бороо шавшдаг цаг болно гэж, хоёр нарны хооронд яаравчлан ажиллана.

	Өдөр бүр үр тарианы аль нэгийг зуусан шоргоолж цувж, үүр нь ёстой л арваганаж гарна.

	Дээрээс нь харсан хүнд урт нарийхан хар хүрэн утас хөврөх шиг харагдана.

	Тэр шоргоолжнууд авчирсан хоол хүнсээ бороо цасанд норохооргүй зоорь нүхэндээ хийсний дараа сая санаа нь амарна.

	Ингэж зунжингаа хөдөлмөрлөсөн шоргоолжнууд өвлийг үүрэндээ өнтэй өнгөрөөнө.

	Караш хүү, найз Тураштайгаа энэ шургуу хөдөлмөрч өчүүхэн шоргоолжнуудыг ихэд сонирхон ажигладаг байлаа. Нэг өдөр, Карашийг найз нартайгаа шоргоолжны тухай ярилцаж байхыг эмээ нь сонсоод

	— Шоргоолж хэдий жижиг ч гэсэн биеэсээ хэтэрсэн ажил хийдэг амьтад шүү.

	— Та нар сонссон байх, тэртээх уулсын цаагуур гардаг засмал замыг тэндхийн хүмүүс «хүүхдийн засмал» гэж нэрлэдэг юм. Яагаад тэгж нэрлэх болсныг мэдэх үү?

	— Үгүй мэдэхгүй гэж хүүхдүүд нэгэн зэрэг хариуллаа.

	— За тэгвэл сонсож бай. Би та нарт ярьж өгье гээд тэдний дэргэд очиж суугаад ийн хуучилжээ. Энэ явдал дээр үед манай нутгийг баячуул, газрын эзэд эзэгнэж байсан тэр цагт болсон юм гэнэ билээ. Уулын дардан зам байсангүй. Өтгөн ургасан арц буйлс, ховлын дундуур явдаг нэг нарийн жим л байдаг байжээ. Уулыг давж явна гэдэг амаргүй хэрэг байлаа. Гэтэл энэ хязгаарт байсан дан байшинтай ганцхан сургууль нь тэр уулын ар луу байжээ.

	Жаахан хүүхдүүд сургуульдаа тэр хэцүү хавцал жимээр явна! Бут сондуулын хурц өргөстэй мөчирт хүүхдүүд хувцас хунараа байтугай гар нүүрээ хүртэл урна.

	Нэг өдөр энэ жим дээр, хөлөө шовх чулуунд зүсэж, хувцсаа бутанд хүү татуулж, нүүрээ, мөчирт зуруулсан жаахан охин уйлаад сууж байхад нь гүүгээр хатсан мөчир түүж явсан эмээ дайралджээ. Тэр эмээ жимээр түрүүлэн өгсөж явсан бусад хүүхдүүдийг дуудан, ирүүлээд тэнд байсан шоргоолжны үүрийг үзүүлж

	— Та нар шоргоолжны энэ, нарийхан утас шиг замыг хар, хэчнээн сайхан зассан байна вэ? Шоргоолжийг та нар ямар хамтач, ажилч амьтад гэж санана вэ? Ганцаараа өргөж дийлэхгүй юмаа бүгдээрээ элбэж өргөнө. Бодоод үз л дээ. Энэ жижигхэн амьтдаас та нар дор гэж үү дээ. Сургууль руугаа сайхан зам засчхаж чадахгүй гэж үү дээ. Сургуульд явах бүрийдээ энэ их чулуунаас нэг нэгийг л аваачиж тавиад бай л даа. Хэрэв ганцаараа даахааргүй бол хоёул, гурвуулаа дамнаад өргөхгүй юу? Замынхаа өргөст бутыг үндсээр нь сугалж хая. Тэгээд л бод! «Эвт шаазгай буга барина» гэгчээр нэг мэдэхэд л та нар сургууль руугаа явдаг сайхан замтай болчихно шүү дээ гэж хэлжээ.

	Тэр өдрөөс эхлэн хүүхдүүд сургуульдаа очих, буцахдаа нэг нэг чулуу зам дээр засаж тавьдаг болов. Даахааргүй томыг нь элбэнэ. Замын өргөст бутны сугалж чадахааргүйг нь сүхээр тас цавчиж цэвэрлэнэ.

	Энэ нь сүүл сүүлдээ хүүхдүүдээр барахгүй түүгээр зорчигч томчуул хүртэл хийдэг ердийн ажлын нэг боллоо.

	Өдөр хоног, сар ээлжилсээр, жил өнгөрөхөд жим маань явахад хялбархан харгуй зам болов. Түүгээр зорчигчид бүхэн энэ сайн үйлсийг хийсэн хүүхдүүдийг магтан дурсдаг болжээ.

	Одоо тэр газар Зөвлөлт засаг маань өргөн дардан цардмал зам тавьж, түүгээр автобус, машин сүлжилдэн танигдахын аргагүй болжээ. Гэсэн ч харин нэр нь өөрчлөгдсөнгүй.

	«Хүүхдүүдийн тавьсан зам» гэж нэрлэсээр байна. Тэр замынхаа баруун талд байгаа цэнхэр дээвэртэй том байшин сургууль нь шүү дээ гэж яриад Ажар эмээ гэр зуурын ажлаа үргэлжлүүлэв. Өчүүхэн шувуу, амьтад, хорхой шавж ч гэсэн хүнд тустай сайн зүйлийг сургадаг байна шүү гэж Караш, Тураш хоёр үг дуугүй бодлогошрон, байрнаасаа ч хөдлөлгүй баахан суужээ.

	БОР ШУВУУ

	Манай захын айлын байшингийн дээвэрт бор шувуу. үүрлэж өндөглөв. Өчүүхэн бор шувуухай ангаахайнуудаа амь шигээ хайрлаж санаа тавина. Арга ч үгүй биз ээ. Амьдрах гэдгийг дөнгөж үзэх гэж байгаа сайн, муу алийг нь ч үл ялгах хөөрхий тэднийг хайрлаж энэрэхгүй бол дайсан олныг даан ч хэлээд яах вэ. Эх Болжуухай тэдэнд хорлоо яаж олж идэх, юу юунаас болгоомжлох, яаж нисэх энэ болгоныг уйгагүй сургана.

	Нэг өдөр эх Болжуухай дэгдээхэйнүүдээ дагуулан, саяхан хадсан тариан талбайд очлоо. Тэр талбай бут сөөгөөр хүрээлэгдсэн юм байжээ. Эх нь хамгийн өндөр сүрлийн орой дээр сууж дэгдээхэй болон орчин тойрноо болгоомжтойёо ажиглан байв. Дэгдээхэйнүүд дэгдэж дэрвэн, улам холдох нь түүний зүрхийг түгшээнэ. Эх Болжуухай далавчаараа даллан уурсан жиргэхэд, дэгдээхэйнүүд цугларч ирлээ. Тэгтэл бор шувууны аюулт дайсан махчин хар нүдэн Торомдой бут дамжин гэтсээр ойртож байгаа харагджээ. Эх болжуухай дэгдээхэйнүүдээ хурдан нуугдах аюулын дохио өгөв. Дэгдээхэйнүүд эхийнхээ үгийг дуулгавартай нь аргагүй дагав. Махчин дайсан тэднийг үзсэнгүй бололтой хажуугаар нь өнгөрлөө. Эх Болжуухай, дахин жиг жиг жиргэв. Энэ нь тэдний хэлээр «Одоо айх юмгүй, гарч ирцгээ» гэсэн үг байжээ.

	Дэгдээхэйнүүд дахиад л цацсан будаа мэт тал тал тийшээ тархан үр түүж гарав. Бүр будаа идэж цадсан тэд сүүлдээ наранд биеэ ээн нозоорон сууцгаав. Тэгснээ өд сөдөө дэлгэн шилгээж, бие биеэ тууцалдан хөгжилдөв. Харин эх Болжуухай л түрүүчийн адил дэгдээхэйнүүдээ дайснаас харамлан, харуулд зогссоор байв. Тэгтэл гэнэт гайхал муужгай гарч ирлээ. Эх Болжуухай дэгдээхэйнүүддээ хандан шулганав. Тэр «Бут руу нисээрэй, бут руу нисээрэй» гэсэн дохио байлаа. Дэгдээхэйнүүд ч дэрхийн, тэр дороо нисэж нэг нэг мөчир дээр гарч буув. Гайхал муужгай, хоосон хоцорсондоо их л сэтгэл гонсгор буцлаа. Улаан наран ч үүрэндээ орох лугаа адил уулын цаагуур нуугдаж далдрав. Бор шувуухайнууд ч бутны өтгөн мөчир доогуур нуугдан унтав. Одоо л эх Болжуухай харуулын албанаасаа бууж хоол унд эргэцүүлж эхлэв. Гэлээ ч дэгдээхэйнүүдээ яаж байгаа бол гэж санаа зовон, олдсон будааны үрийг ч тайван идэж үл чадна.

	БОЛЖМОР, ТОРОМДОЙ, ЖАЛДЫБАЙ ГУРАВ

	Хүүеэ, хүүе, Караш аа! Чи юу болсон гэж санана гэж хашхиран уухилсаар Жалдыбай гүйн орж ирэв.

	За тэгээд юунд нь хүүелэж хааялаад байгаа юм бэ? Шуудхан хэлээч дээ гэж Караш шаардав. Жалдыбай жаахан амьсгаагаа дарж:

	— Манай л эгчийн ажил барагдах биш, үнээ малаа саах гээд, надад хувин өгч усанд явуулсан юм л даа. Цэвэр тунгалаг, хүйтэн устай байдгаар нь цаад талын сувгаас ус аваад дуу аялаад л буцаж явлаа. Замдаа түр амраад зогсож байсан чинь дэргэдүүр нэг хар нүдэн торомдой, болжмор хөөгөөд өнгөрөх юм. Торомдой болжморыг хэдхэн алд хэртэй зайтай л элдэж байна. Болжморыг дээш хөөрөхөд торомдой уургын морь шиг дагана. Тэгтэл болжмор, хариугүй баригдахын даваан дээр шидсэн чулуу мэт доош унав. Торомдой хоцрох нь бүү хэл, улам ойртон хариугүй л савраараа базах нь ээ. Болжмор намайг тойроод л зугтах юм. Торомдой түүнд бүр дэлэм хэртэй ойртов...

	Тэр болжмор жигтэйхэн их ядарчээ. Чүү чамай л далавчаа дэвж байхад хөөж явсан торомдой хариугүй ойртов. Хэдий ч гэх юм дээ, ердөө л хэдэн төө л хэртэй ойртлоо. Яг л барихынх нь даваан дээр би байдаг чадлаараа чарлалаа. Тэгтэл миний дуунаас цочсон торомдой, сая л нэг юм тэр болжмороос холдов. Айж сандарсан болжмор дэмий л тэндээ эргэлдэх юм. Торомдой дахин болжмор луу дайрав. Тэгтэл болжмор шууд нисээд миний мөрөн дээр ирээд суучихлаа. Торомдой яах учраа олохгүй дэмий л эргэлдсэнээ, одоо өнгөрлөө гэсэн шиг сувгийн цаадтайх бургас руу нисэн одлоо. Би болгоомжтойхон харвал, хөөрхий болжмор балмагдсан нүдээр амьсгалахын төдий юм «Намайг авраач» гэсэн шиг сууж байна. Би ч гэсэндээ болжмороос дутахгүй гэнэтийн энэ тохиолдолд самгардан айв.

	— Тэгээд тэр болжмор чинь хаана байгаа юм бэ? гэж Караш тэсэлгүй асуулаа.

	— Нисээд явчихсаан. Би нэг гартаа хувинтай усаа бариад нөгөө гартаа болжмороо атгаад захын айл хүртэл авч явсан юм. Тэгтэл овоо тайвширч нисэх гэхээр нь тавиад явуулчихсан. Энд ойролцоо үүрэнд өндөглөсөн ч юм бил үү? Тийшээ очих гэж байж ч болох юм гэж бодоод тавьчихлаа гэж Жалдыбай өгүүлэв.

	ХАЗГАДАЙ ИШИГ

	Кайрошийн ээж Бибинур гуайнх сэлмэн эвэртэй цагаан ямаатай байсан юм. Тэр их сүүтэй ямаа байлаа. Түүнээс өдөрт бараг арван ямааны сүү саана. Бибинур гуай өвөлдөө ямааныхаа зөөлөн ноолуураар хүүхдүүддээ бээлий нэхнэ. Хялгасаар нь дээс томно. Тэр ямаа хавар бүр ихэрлэн ялгагдахын аргагүй цагаан гурван ишиг гаргана. Одоо цагаан ямааны өөрийн гурван ишигнээс гадна, ишигний нь ишиг өдий төдий болж сүрэглэн бэлчээрлэнэ. Үдийн халуун болоход сэлмэн эвэрт, үр ач нараа дагуулан ус руу гүйнэ. Ус ууж ханаад бутны сүүдэрт хөл жийн хэвтэж амарна. Тэгээд сэрүү орох үес босож, хөндий нугаар идшилж, орой ишигнүүдээ дагуулан хотолно. Тэр их ухаалаг ямаа байв. Тарьсан тариа цэцэрлэгт орж ер сүйтгэдэггүй зүггүй ишигний аль нэг нь айлын ногооны хашаа руу орвол сэлмэн эврээрээ мөргөн хөөж гаргана. Ямар ч л гэсэн тэр ямаа Бибинур авгайн чихийг халууцуулдаггүй байлаа. Түүнийг байхад ямаагаа хариулахын ч хэрэггүй. Тэр ч бүү хэл, чоно хүртэл түүнээс сүрдэнэ. Үр удмаа хамгаалан араатан чонотой бишгүй дээ л үзэлцжээ. Энэ хавар сэлмэн эвэрт мөн л гурван ихэр ишиг гаргалаа. Хоёр нь урьдын адил цанхин цагаан, харин нэг нь хар алаг ажээ. Тэр алаг ишиг угаас хазгар байлаа. Бусад ишигнүүд төрсөн өдрөөсөө эхлэн эхээ тойрон тонгочин тоглоход хөөрхий алаг л алхаж ядан шургачиж унана. Сэлмэн эвэрт эх, алаг ишгээ бусадтайгаа адилгүйг мэдэж хоцорвол хүлээж, бусад хоёр ишигнээс илүү хөхүүлнэ.

	Бибинур авгай, зөөлөн сэтгэлтэй хүн. Тэр ядарсан зовсон бүхэнд тус хүргэхийг бодно. Хэн нэг хүүхэд шилэнд гараа зүсчихвэл эсгий шатааж тавиад цусыг нь тогтоож боож өгнө. Хөлөө эвгүй гишгээд булгалчихсан хүн байвал Бибинур авгай л эвтэйхэн илж эвд нь оруулна. Адгуус малд ч Бибинур авгай зөөлөн ханддаг болохоор түүнийг ямаа бол бүр анддаггүй. Хөөрхий хазгар ишиг аль нэгэн таагүй юм л болбол Бибинур авгайн дэргэд ирж өвдгийг нь шөргөөн налдаг болжээ. Эзэн нь өхөөрдөн хөөрсөж нурууг нь маажин эрхлүүлнэ.

	Бэлчээрээс ямаагаа хотолж ирэхэд Бибинур авгай хар иштэй том балиусаа билүүдэж гарлаа. Кайрош «Ээж маань эгээ ч хазгар алгийг маань төхөөрөх гэж байгаа юм биш байгаа даа» гэж айн гайхав. 

	Бибинур авгай бүлтгэнэн гайхаж зогсохыг хараад

	— Миний хүү яваад хуучин эсгий аваад ир. Одоо хоёул хазгар алгийгаа эмчилье гээд инээмсэглэхэд Кайрош баярлан хар хурдаараа гэр лүүгээ харайлаа. Кайрошийн авчирсан эсгийг голоор нь зүсэж хоёр нарийн савханд үзүүрийг нь хавчиж тогтоогоод алаг ишгийг авчрууллаа. Тэгээд явган сууж ишигний хойд хөлийг өвдгөндөө хавчуулаад урд хөлийг нь аятайхан нугалж, тэнийлгэж үзнэ. Тэр ишиг анхандаа хөндүүрлэсэн бололтой майлж байснаа болиод итгэж найдсан янзтай Бибинур авгайг нална. Тэрээр, эсгий хавчуулж зөөлөвчилсөн нөгөө чиг дээрээ доголон хөлийг нь тавьж эсгийгээр битүү ороон боосон нь алаг ишиг эсгий гутал өмссөн мэт боллоо.

	— За одоо боллоо. Алгийг маань хөл удахгүй тэгширнэ. Яс нь мөгөөрс шиг л байна. Чиг модонд дороо тэгширнэ.

	Эсгий гутал өмссөн түүнийг бусад ишиг таньж ядах мэт чихээ соотойлгон дагана. Алаг ишиг анхандаа боолгосон хөлдөө түүртэж, сав л хийвэл хэвтэнэ. Сэлмэн эвэрт эх нь өвчтэй ишгээ орхин, холдолгүй дэргэдүүр нь идшилнэ. Кайрош хүү ишгэндээ шимтэй ногоон өвс зулгааж өгнө. Бибинур авгай, алаг ишгийг болгоомжтойхон босгон явуулж сургах гэж оролдоно. Долоо хоног өнгөрөхөд алаг ишиг итгэл муутайхан ч гэсэн явдаг болов. Гэсэн ч дорхноо ядарч байсхийгээд л хэвтэнэ. Гэвч өдрөөс өдөрт улам засарсаар, бусдыгаа даган гүйж харайх болов. Бибинур авгай нэг өдөр Кайрошоор хайч авчруулж алаг ишгийг бариулж, эсгий гутлыг нь тайлах гэж түүний хойд хоёр хөлийг өвдгөндөө хавчин суув. Алаг ишиг тонгочин тэмцэлдэвч Бибинур авгай түүний хөлийн боолтыг огтолж хаяв. Хөлөө хөнгөн болсонд алаг ишиг ухасхийн босож тонгочин цовхорсноо Бибинур авгай руу гүйж ирлээ. Тэгээд хөлийг нь шөргөөн зогссоноо эх рүүгээ дэгдэн очлоо. Харин Бибинур авгай надад хандан:

	— Харав уу, адгуус ч гэсэн өөртөө тустай сайн үйлийг анддаггүй, бас үнэлж чаддаг байна шүү гэж хэлэв.

	АКАТ ӨВӨӨГИЙН ЦЭЦЭГ

	Акат өвөө цэцэгт үнэхээр хайртай хүн. Хавар эрт цас ханзрахтай зэрэг хүрзээ барьж гараад гэрийнхээ дэргэдэх багаахан цэцэрлэгийн газрыг сийрүүлж гарна. Тэгээд нэг болон олон наст өнгө өнгийн цэцгийн үр цацаж тарина. Дөнгөж соёо цухуйхтай зэрэг өвөө бүр ч амар тайван суухыг болино. Байнга усална. Цэцгийн туяхан иш нахиаг хортон шавж хөнөөчих вий гэхээс яс нь хавтайна.

	Зундаа Акат өвөөгийн хашаа, ёстой өнгө харшсан цэцгэн хивсээр хучигдах нь тэр дээ. Чухам тэнд байхгүй цэцэг гэж байхгүй. Жишээлэхэд л сэдэргэнэ буюу заримдаа шүхэрт цэцэг ч гэж нэрлэдэг шүү дээ, тэр хүртэл байна. Үнэндээ нарлаг халуун өдөр хөнгөн шүхэр барьсан бяцхан охиныг тэр цэцэг санагдуулдаг сан. Ер нь ч сэдэргэнэ өдрийн нартайд дэлбээгээ нээж орой болохоор дэлбээгээ хумхина.

	Ер нь ямар ч цэцэг нарыг мөрөөддөг. Цэцгийн нарийн шилбэт дэлбээ, бүхнээс урьтаж гэрэл дулаан хоёр луу тэмүүлнэ. Сэдэргэнэ цэцэг бут сөөг модыг ороон, наранд ил гарах гэж дээшээ л зүтгэнэ. Тэрээр маш турьхан мөртөө тэгж өндөр ургасныг нь харахад гайхмаар байдаг. Сэдэргэнийн цоморлог нээгдэн цагаан ягаан хөх дэлбээтэй цэцэг гарч тэртээ дээрээс «Намайг харахгүй юу? Одоо ургахад минь саад алга» гэж мишээх шиг санагдана. Тэрхүү шүхэр хэлбэрт цэцэг наргүй бол дэлбээгээ ч нээхгүй, бүр уйтгар гунигт автагдсан мэт тонгойно.

	Акат өвөөгийн цэцэрлэгт бас нэг бардам сайрхуу цэцэг ургадаг байсан юм. Тэр, чанх дээшээ тэмүүлж толгойгоо гудам өөд гудайлган хүнд харагдахыг хичээнэ. Тэрээр дээш гарч «Би хамгаас өндөр, хамгаас сайхан байгаа биз. Намайг харцгаа, бахархацгаа» гэх шиг толгойгоо бардмаар өргөнө.

	Нэг орой цэцэрлэгч өвөө дадсан заншлаараа цэцгүүдээ услав. Бүх цэцэг сэргэж түүнд баярласнаа илэрхийлэх мэт толгой дохино. Харин нөгөөх бардам цэцэг л огт тоосон янзгүй хашаанаас гадагш цухуйж хавь ойрынхонд өөрийгөө гайхуулсаар байв. Өвөө түүний бардам тэргүүний нь болгоомжтойхон, хашаанд оруулан орхилоо. Гэтэл маргааш нь тэр цэцэг бас л хашааны завсраар толгойгоо гарган ганхгануулж байжээ. Өглөө бэлчиж явсан айлынх нь ямаа тэрхүү цэцгийг тас татан хаяжээ. 

	Акат өвөө, толгойгоо тастуулсан хөөрхий бардам цэцгийг хармагцаа:

	— За ач хүү минь, хэн бусдаас тасран онгирч бардамнана тэр энэ л цэцэг шиг болдог юм шүү гэж сургамжлан хэллээ. Ач хүү Адылбек нь цэцэгт их дуртай учраас өвөөгийнхөө ажилд байнга тусална. Нэг удаа алтан зул цэцгүүдийнх нь дунд огт үзээгүй нарийн шилбэтэй, шар өнгийн дэлбээ нь яг л ёроолыг нь хонхойлгосон гуулин төмпөнг санагдуулам цэцэг ургасан байв. Гал улаан алтан зул цэцгийг ороон их л тавлаг байдалтай ургасан тэрхүү цэцэг Адылбек хүүг хялайн харах мэт санагдана. Хүү өвөөдөө гүйн очиж огт үзээгүй шар цэцгийн тухай хэллээ.

	— Аа, муу хар хорлогч! гэж өвөө нь үглэсээр час улаан алтан зулаас нөгөө шар цэцгийг болгоомжтойхон авч хаяв. Адылбек хүүгийн гайхан харахыг ажсан тэрээр

	— Хүү минь энэ цэцгийг чөдөр өвс гэдэг юм, хортой ургамал байгаа юм. Би чамд нэг сонин юм ярья гээд ийн өгүүлжээ.

	Энэ ургамал аль тэртээгээс хорвоо дэлхийд бий болжээ. Гаднаас нь харах юм бол ч сайхан үзэсгэлэнтэй цэцэг. Нарны гэрэлд цэцэг нь солонгорон, алт мэт гялалзана. Бусад өнгийн ягаан, улаан, хөх, цагаан цэцгүүд түүнийг таалж гэнэ. Ингэхэд нөгөө алтан шар өнгөт цэцэг улам таалагдахыг хичээж, дэлбээгээ нээн, хэлхсэн шүр сувд лугаа адил мушгиран ургав. «Алтан хэлхээгээрээ намайг ороон ургадаг сан бол мөн ч сайхан аа даа» гэж алаг эрээн цэцэг шүүрс алдана. «Алаг цэцэг чамаар чинь яах юм бэ? Харин намайг бол огт өөр хэрэг. Надаас цэвэр цэмцгэр цагааныг эрээд ч олохгүй шүү дээ!» гэж цасан цагаан сараана хэлж гэнэ. Тэр хоёрын шивнээг сонссон үзэсгэлэнт шар цэцэг бүр ч онгирч, сараана цэцэгт хандан «Би чиний чихний чинь чимэг, хүзүүний чинь сондор, хурууны чинь бөгж болон чамайг гоёё» гэж хэлээд түүний шилбийг ороон өгсөв. Сараана үнэхээр үзэсгэлэнтэй гоё болсон байв. Хонхон цэцэг түүнд атаархав. Алтан цэцэг мөн л «За хонхон цэцэг минь нааш хүрээд ир. Би чамайг гоёод өгье» гээд хонхон цэцгийг ороов. Дараа нь улаан башир, хөх ягаан алтан зул гээд л бараг бүх цэцгийг алтан өнгөт аргамжаараа ороож авлаа. Тэгтэл тэдгээр цэцэгс түдэлгүй онгосон гандаж эхэллээ. Ингэж л алтан шар цэцэг маань бүх цэцгийг нэг зэрэг сүйтгэж гарах нь тэр. Аргагүй шүү дээ. Өөрт нь ямар үндэс гэж байх биш. Бусад цэцгийн л шим шүүсээр амьдардаг ургамал байхгүй юу. Цэцгүүд энэ аюултай дайснаас хэрхэн салах аргаа олоогүй байтал тэр улам цааш даварсаар цэцгээс хальж арвай, буудай, хошоонгор, шар будаа, вандуй зэрэг үр тарианы ургамлыг бас л ороож эхлэв... Нэг өдөр тариачин өвгөн талбайгаа эргэж явтал шар цэцэг энд тэндгүй дүүрч хамаг тариаг нь хатаасан байжээ. Харамссан өвгөн, мориноосоо үсэрч буугаад хорт цэцгийг зулгаан авч өвс ургамалгүй чулуут товцог дээр аваачиж шатааж гэнэ. Тэгтэл гэнэт муу ёрын догшин салхи гарч шатаж дуусаагүй байсан хорт шар цэцгийг хийсгэчихсэн юм санж. Тэгээд л бас үр нь салхиар газар сайгүй тарж, гайгаа тарьсаар л байна. За ийм л учиртай юм даа. Сайхан мөртөө хортой энэ шар цэцгийн учрыг ойлгов уу? Үзэгдсэн л газраа устгаж яваарай. Ер нь хэчнээн үзэмжтэй сайхан ч байлаа гэсэн хортой, хэчнээн нүдэнд өртөмгүй өчүүхэн байлаа ч гэсэн ашигтай ургамал байхыг алийг тэр гэх вэ? гэж хэлээд түр дуугүй сууснаа

	— Чи морин харганыг мэднэ шүү дээ. Тэр малд сайн тэжээл болохоос гадна усгүй говь цөл газар амтат гуа тарвасыг түүний ачаар л тарьдаг юм гэсэнд Адылбек

	— Өвөө та тоглож байна уу? гэж гайхав.

	— Үгүй байлгүй яах вэ, хүү минь. Морин харганын үндэс нь газрын гүн рүү нэвтрэн уст үеийг хүрсэн байдаг юм. Тийм учраас харгана хатахгүй, ямар ч ган халуунд цэцэглэн ургаж байдаг юм. Говь цөл нутгийн хүмүүс морин харганыг харангуутаа хөрсний ус ойр байгаа юм байна гэж баярладаг юм. Ер нь ус хаана байна, тэнд амьдрал байдаг. Тэгээд морин харганын ургасан газарт худаг ухна. Морин харганын үндэсний ёзоор нь хүний алга шиг хавтгайдуу байдаг юм. Газар дээрх түүний ёзоор үндсийг нь хөндлөн зүсэж, тарвас юм уу амтат гуаны шүүсээр чийглээд үрийг суулгана. Ингэж л усгүй говь цөлд тэр сайхан амтат шүүстэй ургамал ургадаг юм даа.

	— Өвөө, та ямар сонин юм ярина вэ? Дахиад нэг юм ярьж өгөөч? гэж Адылбек шалав. Дараа болъё доо, ач минь гэж өвгөн Акат инээмсэглэн хэлэв.

	ХЭНИЙ МАЛГАЙ ВЭ?

	Ургамал ногоо шарлаж, сэрүү унан намар болжээ. Хөгшчүүдийн ярьдгаар «Зоригт Карабасын хилэн» гэдэг хүчит салхи хөдлөв.

	Намрын нэгэн сэрүүн өдөр Караш Тураш хоёр айлуудын тэртээ талд шагай тоглож байлаа. Хүүхдүүд тоглоомдоо улайраад «Зоригт Карабасын хилэн» хөдлөхийг анзаарсангүй. Тэнгэрт хар шороо эрчлэн босох нь оволзон урсах хүчит давлагааг санагдуулна. Хүүхдүүд сандран ойролцоох жалга руу гүйж, бутанд нуугдлаа. Энэ нь ч тэдэнд ашигтай байв. Эргэн тойрны юмс яах ийхийн завгүй өөрчлөгдлөө. Намрын наранд хатсан бут сөөг салхинд үндсээрээ булгарч, хөгнөөс алдуурсан хурга мэт дэгдэн одно. Том том хамхуул бөмбөрөн хийснэ. Тэгтэл хамхуулын хамт ямар нэг хар юм хийсэхийг хүүхдүүд харлаа. Сайн харвал тэр нь малгай ажээ. Караш үсэрч босоод бөгтийн гүйсээр тэр малгайг элдэн, хөөж бариад буцаж жалгандаа орж ирлээ. Амьсгаагаа жаал дараад малгайн шороо тоосыг гүвснээ

	— Энэ нэг л настайвтар хүний малгай байх аа гэхэд Тураш

	— Явган их явдаг, хүний малгай байна гэж мэдэмхийрэв.

	— Бас баруун гаргүй хүн бололтой гэж Карашийг хэлэхэд Тураш, малгайг эргүүлж тойруулж харснаа:

	— Эхнэргүй, ганц бие хүн юм байна гэлээ.

	— Чи яаж мэдээв?

	— Хэрвээ эхнэртэй байсан бол энэ хүн малгайныхаа хатуулгад утас зүү авч явахгүй шүү дээ. Харин чи яаж настай хүн гэдгийг мэдэв гэхэд Караш инээмсэглэн

	— Энэ ч яах вэ дээ. Хэрвээ залуу хүн бол юу гэж малгайгаа алдах вэ? Хөөгөөд л бариад авчихгүй юу даа гэхэд

	— Тэр явган явж байгаа л даа. Харин морьтой явсан бол настай ч байсан, юу гэж малгайгаа салхинд алдах вэ? гэж Тураш өчихөд Караш толгой дохив.

	— Чи харин яагаад өрөөсөн гартай гэж хэлэв? гэж Тураш дахин шалгаав.

	— Энэ цагаан малгайны зүүн тал нь баруунаасаа их хир суужээ. Тэр бүү хэл гарын ором, хурууны толбо байгааг хараач. Тэгэхээр мэдээж малгайг ганц л зүүн гараар авч өмсдөг байсан байна.

	Түдэлгүй салхи намжиж, хүүхдүүд жалганаасаа гарав. Тэгтэл айт байтгүй толгой нүцгэн нэг өвгөн ямар нэг юм хайж яваа нь харагдлаа. Хүүхдүүд өрөөсөн гарт Карахмет гуай болохыг дороо танилаа. Тэр өвгөн айлуудын хамгийн захын байшинд ганцаар суудаг билээ. Тэрээр, Карашийн барьж яваа малгайг таниад ихэд баярлан, талархлаа илэрхийлэв. Караш Тураш хоёр ч гэсэн энэ малгай хэнийх болохыг тэгж зөв таасандаа мөн л баяр хөөртэй байлаа.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: Image]



	




	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	— хэвлэгдсэн номыг цахим хэлбэрт оруулах,

	— цахимд оруулсан номыг ариутган шүүх,

	— цахим технологийн тоног төхөөрөмж авах,

	— цахим номын санг өргөжүүлэх,

	— цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

	ЦАГААН БОТГО

	(өгүүллэгүүд)

	 

	Орос хэлнээс орчуулсан Я. Понхоон

	Редактор Г. Ловор 

	 

	Ардын Боловсролын яамны хэвлэл

	Улаанбаатар

	1978 он

	 

	СХ 

	Т—686

	 

	VII—6

	488—78

	 

	хэвлэлийн редактор Ц. Сандаг

	зургийг хуулсан Д. Батсуурь

	техник редактор П. Төмөрпүрэв 

	хянагч С. Бадамсэд, С. Бизъяа

	уран сайхны редактор Д. Батсуурь

	 

	А—X. г 219/8 

	Зах № 218 

	 

	Өрөлтөд 1978—6—9

	Хэвлэлтэд 1978—9—15 шилжиж 

	8100 ширхэг хэвлэв

	 

	Цаасны хэмжээ 70x90/16 

	X. х 3 

	Т. х 2,37

	 

	Үнэ 1 тө 30 мө

	 

	Ардын боловсролын яам. 

	Барилгачдын талбай, 15

	 

	Д. Сүхбаатарын нэрэмжит хэвлэлийн комбинатад хэвлэв. 

	Д. Сүхбаатарын талбай 2.

